
        
            
                
            
        

    
	Эдуард Успенский

	 

	ГЕНА МАТАР БА ТҮҮНИЙ НӨХӨД

	 

	Сургуулийн бага насныханд зориулав.

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1977 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УНШИХГҮЙ Ч БАЙСАН БОЛОХ ОРШИЛ

	Бодвол, хүүхдүүд та нарт хүн бүрд л өөрийн нэгэн хайртай тоглоом байдаг биз. Магадгүй хоёр ч юм уу, бүр тав ч байдаг байж болох юм. Жишээлэхэд, би л лав бага байхдаа гурван тийм хайртай тоглоомтой байсан. Нэг нь Гена гэдэг аварга том резин матар, нөгөө нь Галя гэдэг бяцхан хуванцар хүүхэлдэй, гурав дахь нь Бөмбөрүүш гэдэг эв хавгүй сагсгар амьтан байдаг байлаа. Бөмбөрүүшийг уг нь тоглоомын үйлдвэрт хийсэн боловч даанч муухай хийсэн тул ямар амьтан болохыг нь танихад бэрх байв. Туулай юу, нохой, муур уу, эсвэл австралийн имж ч юм уу, ямар амьтан юм бэ, бүү мэд ээ. Нүд нь шар шувууных шиг томоо гэгчийн шар, толгой нь туулайнх шиг бөөрөнхий, гэтэл сүүл нь богинохон бөгөөд загзайсан сахлаг. Иймэрхүү сүүл уг нь нялх бамбаруушид л байдаг даа.

	Манай аав ээж хоёрын хэлж байгаагаар бол Бөмбөрүүш халуун орны ойд байдаг, шинжлэх ухаан нээгээгүй байгаа амьтан гэнэ.

	Эхлээд би тэр шинжлэх ухаанд мэдэгдээгүй байгаа Бөмбөрүүшээс жигтэйхэн их айдаг байсан бөгөөд түүнтэй ганцаархнаа нэг өрөөнд үлдэх дургүй байдаг байлаа. Гэвч яваандаа тэр аймшигт амьтандаа дасаж, бүр найз болоод резин матар Гена, хуванцар хүүхэлдэй Галя хоёроосоо ч дутуугүй хайртай болчихсон байв.

	Түүнээс хойш олон жил өнгөрчээ. Гэвч би өөрийнхөө бяцхан найз нарыг огтхон ч мартаагүй юм. Түүгээр ч үл барам тэднийхээ тухай бүхэл бүтэн ном биччихсэн минь энэ дээ.

	Тэд маань номд гарахдаа тоглоом биш, амьд амьтан байх нь мэдээж биз дээ.


Нэгдүгээр бүлэг

	Халуун орны нэгэн балар ойд маш инээдэмтэй нэг амьтан амьдран суудаг байжээ. Түүний нэрийг Бөмбөрүүш гэнэ. Үнэндээ бол халуун орныхоо ойд байхад түүнд ямар ч нэр байсангүй. Харин ойгоосоо гарч, хүмүүстэй уулзсан хойноо л сая Бөмбөрүүш нэртэй болжээ. Ерөөсөө ч хүмүүс л амьтанд нэр өгдөг шүү дээ. Хүмүүс л заанд заан, анаашинд анааш, туулайд туулай нэр өгсөн биз дээ. Тэр байтугай туулай, заан, анааш нар өөрсдөө тийм нэртэйгээ ч мэддэггүй байж. Хэрэв заан нэрээ мэдье гэвэл ядах юмгүй л дээ. Тийм богинохон нэртэй юм чинь! Гэтэл гиппопотам1 шиг хэцүү нэртэй бол яана аа? Ги-потам ч биш, по-потам ч биш, өө зайгүй гип-по-по-там нэртэй гэдгийг таана гэж оролдоод үз л дээ, ямар байх нь вэ.

	Бидний энд яриад байгаа амьтан маань ч ялгаагүй, ямар нэртэйгээ хэзээ ч бодож байсангүй. Алс холын тэр нэг халуун орныхоо ойд хээвнэг амьдран суудаг байжээ.

	Нэгэн удаа өглөө эртлэн босчхоод урд хоёр хөлөө нуруундаа үүрэн цэвэр агаар амьсгалан, жаахан зугаалахаар явжээ.

	Багашаархан нэгэн жимсний цэцэрлэгийн ойролцоо зугаалж зугаалж, харсан чинь хэдэн хайрцаг бэрсүүт жүрж байж байна гэнэ. Бөмбөрүүш олон таван юм бодсон ч үгүй, хайрцгуудын нэг дээр авирч гараад, хооллож гарчээ. Хоёр бүтэн бэрсүүт жүрж идчихсэн чинь цадсан гэж жигтэйхэн, бүр хөдөлж чадахаа больчихож гэнэ. Тийм болохоор тэндээ жимсэн дээрээ хэвтээд унтаад өгчээ.

	Бөмбөрүүш дэндүү бөх унтсан тул ажилчид ирээд хайрцгуудыг хадахыг ч мэдсэнгүй.

	Тэгээд бэрсүүт жүржийг Бөмбөрүүштэй хамт тэр чигт нь хөлөг онгоцонд ачин, холын аялалд гаргажээ.

	Хайрцаг жимс, далайгаар удтал аялан явсаар ашгүй нэг юм, нэгэн асар том хотын жимсний дэлгүүрт бууж дээ. Хайрцагтай жимснүүдийг онгойлготол нэг нь бараг жимсгүй, хагарах шахтлаа таргалсан Бөмбөрүүш дотор нь байж байна гэнэ.

	Худалдагчид Бөмбөрүүшийг тохилог байрнаас нь суга татан гаргаж, ширээн дээр тавив. Гэтэл Бөмбөрүүш хайрцаг дотор дэндүү удаан хэвтсэн болохоор хөл нь хөшчихөөд, сууж чадахгүй байлаа. Тэгээд нэг юм сууж сууж, ийш тийшээ ажиглаж байснаа, өндийн ширээн дээрээс сандал дээр бөндгөсхийгээд бөмбөрөөд буучхав. Тэндээ удаан тогтож чадсангүй бас л бөндгөсхийгээд бөмбөрөөд шалан дээр буучихлаа.

	— Бөмбөрүүш чи ер нь яачихсан амьтан бэ? Нэг газар огт тогтож чадахгүй байна уу? гэж дэлгүүрийн дарга дуу алдав.

	Ийнхүү манай номын баатар Бөмбөрүүш нэртэйгээ анх золгосон юм санжээ. Түүнээс хойш түүнийг дандаа л Бөмбөрүүш гэдэг болжээ. Дэлгүүрийн дарга:

	— Чамайг чинь одоо яадаг юм бил ээ? Бэрсүүт жүржтэйгээ хамт арай л зарчхаж болохгүй юм уу даа? гэхэд Бөмбөрүүш:

	— Бүү мэд. Юу гэж л шийднэ дураараа бол гэж хариулав.

	Дэлгүүрийн дарга Бөмбөрүүшийг сугавчлан, хотын төв рүү амьтдын хүрээлэнд очих хэрэг гарлаа.

	Гэтэл амьтдын хүрээлэн Бөмбөрүүшийг хүлээж авсангүй. Нэгд, тэнд зай байсангүй бөгөөд хоёрт гэвэл Бөмбөрүүш шинжлэх ухаанд танигдаагүй амьтан байжээ. Түүнийг туулайтай нийлүүлэх юм уу, бартай нийлүүлэх юм уу, аль эсвэл ерөөсөө далайн яст мэлхийтэй ч нийлүүлэх юм уу хэн ч мэдсэнгүй.

	Тэгэхээр нь дэлгүүрийн дарга Бөмбөрүүшийгээ дахиад л сугандаа хавчуулан, өөр нэг дэлгүүрийн дарга, холын нэгэн төрөл дээрээ иржээ. Төрлийнх нь дэлгүүрт үнэ хямдруулсан бараа зардаг байж л дээ.

	Үнэ хямдарсан барааны дэлгүүрийн дарга:

	— Бас ч яах вэ ээ. Чиний энэ амьтан чинь надад бол зүгээр л санагдаж байна. Энэ чинь гологдол тоглоомтой адилхан юм байх чинь! Би үүнийг чинь авч, ажилд оруулъя гээд Бөмбөрүүшээс

	— Чи манайд ирэх үү? гэж асуув.

	— Тэгье. Харин би юу хийх вэ? гэж Бөмбөрүүш хариу асуув.

	— Үзэсгэлэн цонхонд зогсон, хажуугаараа өнгөрөгч хүмүүсийн анхаарлыг татна. Чадах уу?

	— Чадалгүй яах вэ. Тэгээд би хаа амьдран суух болж байна?

	— Амьдран суух аа?... Хаа ч яах вэ. Энд ч болно. Энэ чиний байшин болог! гэж дэлгүүрийн дарга Бөмбөрүүшид утасны хуучин пин зааж өгөв.

	Тийнхүү Бөмбөрүүш маань тэр том дэлгүүрт ажиллан, утасны пингийн бяцхан байшинд суух болж дээ. Байшин нь мэдээж хотын хамгийн дээд зэргийн ордон байгаагүй нь лав. Гэхдээ Бөмбөрүүшийн гар дор ямагт автомат-утас байдаг байсан бөгөөд гэрээсээ гаралгүйгээр хэн дуртай хүнтэйгээ л ярьж болох байлаа. Үнэндээ түүнд ярих хүн нэг ч байгаагүй боловч Бөмбөрүүш түүндээ өчүүхэн төдий ч сэтгэл гуньдаггүй байжээ.

	
Хоёрдугаар бүлэг

	Бөмбөрүүшийн ирсэн тэрхүү хотод бас Гена хэмээх матар амьдран суудаг байжээ. Тэг, өглөө бүр өөрийнхөө бяцхан өрөөнд сэрэн, нүүр гараа угааж, ундаа уучхаад амьтдын хүрээлэн рүү ажилдаа явдаг байв. Ажил гэвэл амьтдын хүрээлэнд ... матраар ажилладаг.

	Ажлынхаа байранд ирэнгүүт хувцсаа тайлан, хадааснаас костюм, малгай, таягаа өлгөчхөөд, усан сангийн дэргэд наранд ээн хэвтэнэ. Түүний хайсан дээр:

	 

	Африкийн матар Гена

	Тавин настай.

	Хооллож, илж болно.

	 

	гэсэн бичиг өлгөөтэй байдаг байв.

	Ажлын өдөр дуусмагц Гена нямбай гэгч нь хувцаслаад орон гэр нь болох бяцхан өрөө рүүгээ алхалж гарна. Гэртээ ирээд сонин уншиж, гансаа татан, оройжин өөрөө өөртэйгөө "тэг - хэрээс" гэдэг тоглоом тоглоно.

	Нэгэн удаа өөрөө өөртөө дөчин удаа хожигдсонд тун ч их гунигтай санагджээ.

	«Яагаад би ийнхүү цор ганцаар байгаа юм бэ. Нөхөдтэй болох хэрэгтэй ээ» гэж боджээ.

	Тэгээд харандаа авч

	 

	Тавин настай залуу мтар найз нөхөдтэй болохыг хүсэж байна.

	Өөрсдийн саналыг: Том бялууны гудамж, байшин 15, хэсэг 61 гэсэн хаягаар ирүүлнэ үү.

	Гурав хагас дахин хонх дараарай!

	 

	гэдэг зарлал бичжээ.

	Гена тэр оройдоо зарлалаа хотоор нэг наагаад хүлээж гарав.

	
Гуравдугаар бүлэг

	Маргааш нь, орой болсон хойно хонхыг нь нэг хүн даржээ. Тэгтэл босгон дээр нь жижигхэн мөртөө шагхийсэн нэг охин зогсож байж гэнэ. Тэр охин,

	— Таны зарлал дээр бүхэл бүтэн гурван алдаа байна гэсээр уулзав.

	— Арай ч дээ! Тэгээд ямар алдаа байна гэж матар дуу алдлаа. Дотроо бол гурваар ч тогтоогүй дээ, дор хаяад л арван найман алдаа байгаа биз гэж бодсон юм санж.

	— Нэгдүгээрт матар гэж бичихэд «М»-ийн дараа «а» ордог юм. Хоёрдугаарт хэрвээ тавин настай юм бол юу нь залуу байдаг юм бэ? гэв.

	— Матар гурван зуу насалдаг юм чинь би бүр нялх байлгүй яадаг юм бэ гэж Гена зөрөв.

	— Тэглээ ч гэсэн зөв бичих хэрэгтэй шүү дээ. За танилцъя. Миний нэрийг Галя гэдэг. Хүүхдийн театрт ажилладаг гэхэд матар

	— Намайг Гена гэдэг. Амьтдын хүрээлэнд ажилладаг юм. Матраар ажилладаг гэж танилцуулав.

	— Тэгээд одоо бид юу хийх болж байна?

	— Юу ч хийхгүй. Зүгээр л хууч хөөрцгөөе.

	Гэтэл яг энэ үед үүднийх нь хонх дуугарав.

	— Хэн бэ? гэж матар асуулаа.

	— Би байна. Бөмбөрүүш байна гэсээр өрөөнд нь огт үл мэдэх нэг амьтан ороод ирэв. Тэр, бор зүстэй, томоо гэгчийн гайхширсан нүдтэй, богинохон сахлаг сүүлтэй амьтан байлаа.

	— Та чинь хэн гэдэг нь вэ? гэж Галя түүн рүү хандав. Зочин

	— Бүү мэд гэж хариуллаа.

	— Бүр огт мэдэхгүй гэж үү? гэж охиныг асуухад

	— Бүр огтхон ч бүү мэд... гэдэг хариу сонстов.

	— Явж явж баавгайн бамбарууш биш юм биз дээ?

	— Бүү мэд. Бамбарууш ч байж магадгүй гэж Бөмбөрүүш хэллээ.

	— За хаанаас. Энэ чинь бамбарууштай дусалхан ч адилгүй амьтан байна. Баавгайн нүд нь онигор байдаг юм. Гэтэл үүний нүд ямар мундаг том байна! гэж матар ярианд оролцов.

	— Тэгвэл гөлөг юм бол уу гэж Галя бодлогошров. Зочин

	— Тийм ч байж магадгүй гэж зөвшөөрснөө, — Гөлөгнүүд модонд авирдаг уу? гэж асуув.

	— Үгүй авирдаггүй юм. Тэд хуцах нь л их дээ гэж Галя хариу дуугарав.

	— Яаж хуцдаг гэж?

	— Яах вэ гав, гав! гээд л хуцахгүй юу гээд матар хуцаж үзүүллээ.

	— Биш ээ, тэгвэл би тэгж чадахгүй. Тэгвэл би гөлөг биш юм байна! гэж Бөмбөрүүш урамгүйхэн дуугарав.

	— Аа тэгвэл мэдлээ, мэдлээ. Чи ирвэс юм байна гэж Галя дахиад л бодсоноо хэлэв.

	— Магад ч үгүй. Би ирвэс юм байлгүй дээ гэж Бөмбөрүүш санал нийллээ. Түүнд ер нь юу байх нь огт хамаагүй байжээ.

	Тэдний хэн нь ч ирвэс гэдэг амьтан үзээгүй тул юу ч болсон яльгүй хойш ухран холдоцгоов.

	— Алив цөмөөрөө толь бичгээс үзье. Тэнд ямар үсгээр ч эхэлсэн хамаагүй бүх үгийг тайлбарласан байдаг юм гэж Галя санал гаргав. (Хэрвээ хүүхдүүд та нар толь бичиг гэж юу байдгийг мэдэхгүй бол би та нарт хэлж өгье. Тэр бол дэлхий ертөнц дээр ямар л үг байдаг вэ түүнийг цөмийг нь цуглуулсан тусгай ном байдаг юм. Тэгээд үг бүрийн утгыг тайлан өгсөн байдаг юм.)

	— Тэгье толь бичгээс үзье. Тэгээд ямар үсэг дээр харах вэ? гэж Бөмбөрүүш Галяг дэмжлээ.

	— Рр-рр-рр үсэг дээр харъя. Яагаад гэвэл ирвэс рр-рр гэж хүржигнэдэг шүү дээ гэж Галя хэллээ.

	— Тэгээд бас «X» үсэг дээр үзье. Ирвэс хаздаг юм чинь гэж Гена санал нэмэв.

	Галя ч тэр, Гена ч тэр аль аль нь буруу бодсон байлаа. Яагаад гэвэл ирвэсийг рр-рр-рр үсэг дээр ч биш, «X» үсэг дээр ч биш, «И» үсэг дээр л харах ёстой нь ойлгомжтой шүү дээ.

	Тэр чинь ирвэс юм чинь юуны нь «X» байх вэ дээ. Тэр тусмаа «рррр-рр» гэдэг нь бүр ч дэмий хэрэг. Ямар хирвэс, рр-рр-рр-ри-вэс гэх биш,

	— Гэхдээ би ямар хүрхэрч, хазах биш дээ. Тийм болохоор ирвэс биш байх аа! гэж Бөмбөрүүш хэллээ. Тэгснээ тэр матраас,

	— Хэрвээ та нар намайг ямар амьтан болохыг нь мэдэхгүй бол надтай найзлахгүй юу? гэж асуув. Матар

	— Яагаад? Бүх юм чамаас өөрөөс чинь л хамаарна. Хэрвээ чи сайн нөхөр байвал бид чамтай баяртайяа нөхөрлөнө. Тийм биз дээ? гэж охиноос асуулаа.

	— Тэгэлгүй яах вэ! Бид маш их баярлах болно! гэж Галя санал нийллээ. Тэгэнгүүт Бөмбөрүүш,

	— Ура, ура! гэж хашхиран, адар мөргөтлөө өндөрт цамнан харайв.

	
Дөрөвдүгээр бүлэг

	Тийнхүү танилцацгаасны дараа Бөмбөрүүш

	— Тэгээд одоо бид юу хийх вэ? гэж асуулаа.

	— «Тэг-хэрээс» гэдэг тоглоомоор тоглоцгооё гэж Гена хариулав.

	— Үгүй «Уран гар» дугуйлан байгуулсан нь дээр гэж Галя зөрлөө.

	— Даанч надад гар байхгүй л дээ гэж Бөмбөрүүш гоморхов.

	— Надад ч гэсэн ялгаагүй. Надад зөвхөн хөл л байна гэж Гена түүнийг дэмжлээ.

	— Тэгвэл бидэнд «Уран хөл» дугуйлан байгуулсан нь дээр юм биш үү? гэж Бөмбөрүүш санал гаргав.

	— Эсвэл «Уран сүүл» ч юм уу, гэж матар санал нэмэв.

	— Харамсалтай нь надад сүүл алга даа гэж Галяг хэлэхэд цөм дув дуугүй болцгоов.

	Энэ үед Бөмбөрүүш ширээн дээр байгаа сэрүүлэгтэй цаг руу харж зогсжээ. Түүнд шинэ найз нараасаа дэндүү налиг юм гэдэг үг сонсох хүсэл байсангүй. Тийм учир

	— Цаг оройтсоныг мэдэж байгаа биз дээ. Тарцгаах болсон дог шүү гэж хэлэв.

	— Тийм байна. Нээрээ л гэр гэртээ харих цаг болчихсон байна! гэж матар зөвшөөрөв.

	Уг нь түүнд хаашаа ч харих хэрэг байсангүй. Гагцхүү нойр нь л даанч их хүрсэн байжээ.

	Тэр шөнөө Гена урдын адил тайван сайхан нойрсов. Харин Бөмбөрүүшийн нойр хулжчихаад муу унтжээ. Тийм хүндэт араатан матар гуай, тийм хөөрхөн охин Галя хоёр өөртэй нь найзлах болсныг бодоод бодоод итгэсэнгүй.

	Бөмбөрүүш орон дотроо хөлбөрөн, үе үе босон харайж, утасны пингийн бяцхан өрөөндөө булангаас булан хүртэл бодлогошрон алхаж хонов.

	
Тавдугаар бүлэг

	Одоо бол Галя, Бөмбөрүүш, Гена гурав бараг орой болгоныг хамт өнгөрөөдөг болжээ. Ажлын дараа матрынд цуглан, тайван хууч хөөрцгөөж, кофе ууцгаан «тэг-хэрээс» тоглоно. Тэглээ ч Бөмбөрүүшид тийм үнэнч сайн нөхөдтэй болсон нь нэг л итгэгдэхгүй байв. «За байз, хэрвээ би өөрөө матрыг гэртээ уривал тэр манайд ирэх бол уу, үгүй бол уу» гэдэг бодол нэг удаа түүнд төржээ. Тэгээд «За ирэлгүй яадаг юм бэ. Бид чинь найз нөхөд шүү дээ» гэж өөрийгөө тайвшруулав. Гэвч «тэгсэн харин ирэхгүй бол яах вэ?» гэдэг бодол санааг нь зовооно.

	Олон таван юм удаан бодохгүйн тулд Бөмбөрүүш харилцуураа авч матар луу утасдаж гарав.

	— Байна уу? Гена, сайн байна уу? Чи юу хийж байна? гэж Бөмбөрүүш яриагаа эхлэв.

	— Юу ч хийгээгүй байна гэж матар хариу хэллээ.

	— Тэгвэл манайхаар ир л дээ?

	— Манайхаар ир гэнэ ээ? Яах юм бэ? гэж матар гайхан асуув.

	— Кофе уухгүй юу гэж Бөмбөрүүш хэллээ. Хамгийн түрүүнд орж ирсэн бодол нь л тэр байж л дээ.

	— Тэгвэл ч харин дуртайяа очно шүү гэж матар зөвшөөрөв.

	Бөмбөрүүш золтой л ура хашхирчихсангүй. Гэвч бодвоос нэг их сүйд болоод байх ч юм байсангүй. Нэг нөхөр нь нөгөөгийндөө зочлон ирж байгаа юм чинь онгироод байх юу билээ дээ. Ура хашхирахын оронд харин яаж олигтойхон хүлээж авахаа л бодсон нь дээр биз дээ. Тийм ч учраас матарт,

	— Харин чи аягаа аваад ирээрэй. Тэгэхгүй бол манайд аяга сав ер байхгүй шүү! гэж хэлэв.

	— За, за аваад очно гэчхээд Гена гарахаар завдав. Гэтэл Бөмбөрүүш дахиад л утасдлаа.

	— Хөөе, надад бас кофе чанах сав байхгүй юм байна. Чи өөрийнхийгөө аваад ир. Гал тогоонд чинь байна лээ, би харсан гэж хэлэв.

	— За за, аваад очъё.

	— За байз, бас нэг өчүүхэн юм гуймаар байна. Чи замдаа дэлгүүрээр дайраад ирэхгүй юу. Миний кофе бүр дуусчихсан байна.

	Бөмбөрүүш тэр дорхноо дахиад л утасдаж, Генаг жижиг хувингаа аваад ирээрэй гэж хэлэв.

	— Жижиг хувин? Яах гэсэн юм бэ?

	— Чи худгийн хажуугаар гарах юм чинь замдаа ус аваад ирэхгүй юу. Би гэрээс гарах гээд яах вэ ээ дээ гэж Бөмбөрүүш хэллээ.

	— За, за. Чиний хэлснийг цөмийг нь аваад очъё гэж Гена зөвшөөрөв.

	Удалгүй матар галт тэрэгний буудлын зөөгч шиг баахан юм барьсаар Бөмбөрүүшийнд хүрч ирэв.

	 

	[image: Image]

	 

	— За ирсэн явдалд маш их баярлалаа. Ингэхэд би кофе чанаж огт чадахгүй юм байна шүү хө. Ердөө нэг ч удаа чанаж үзээгүй. Чи надад чанаад өгөхгүй биз дээ? гэсээр Бөмбөрүүш зочноо угтжээ.

	Гена ажлыг нь хийж өгөхөөр болов. Түлээ авчран, пингийн хажууханд гал түлэн, кофе чанадаг саваа гал дээр тавилаа. Хагас цаг болоод кофе буцлав. Бөмбөрүүш маш сэтгэл ханамжтай байлаа.

	— За ямар байна? Би чамайг сайхан зочлоо биз дээ? гэж тэр Генаг гэрт нь үдэж өгөх зуураа асуув.

	— Маш сайхан кофе боллоо гэж Гена хэлснээ би чамаас зөвхөн нэг л зүйлд ам өгөхийг хүсье. Хэрвээ чамд дахиад намайг зочилмоор санагдвал нэрэлхэлгүй зүгээр л манайд яваад оч. Тэгээд чамайг кофе юм уу цай, эсвэл зүгээр хоолоор, чухам юугаар дайлмаар байгаагаа л хэлчхэж бай. Манайд бүгд бий. Тэгвэл надад хамаагүй аятай байх болно за юу? гэв.

	Бөмбөрүүш:

	— За, за гэж хэллээ. Гэвч тэр Генагаас донго авсан болохоор мэдээж сэтгэлд нь яльгүй гуниг төр өө л дөө. Тэглээ ч тэр хачин их таатай байлаа. Яагаад гэвэл өнөөдөр матар өөрөө тэднийд зочилсон юм чинь!

	
Зургаадугаар бүлэг

	Маргааш орой нь Бөмбөрүүш хамгийн түрүүнд матрынд очлоо. Түүнийг ороход Гена сонин уншиж суув. Тэр яв цав таарч тохирсон буюу буурь суурьтай ном унших маш их дуртай юм санжээ. Тэр нь лавлах бичиг, сурах бичиг, галт тэрэгний хөдөлгөөний хуваарь зэрэг ном байна.

	— Хөөш найз аа, Галя хааччихав аа? гэж Бөмбөрүүш асуув.

	— Өнөөдөр уг нь ирнэ л гэсэн юм сан. Гэтэл одоо болтол алга гэж Гена гайхсан янзтай хэлэв.

	— Хөөш тэгвэл хоёулаа тэднийд очъё. Найзууд юм чинь бие биеийнхээрээ очих ёстой шүү дээ гэж Бөмбөрүүш санал гаргав.

	— Тэгье гэж матар ч санаа нийллээ.

	Тэднийг очиход Галя гэртээ байж байлаа. Орон дээрээ хэвтээд уйлж байжээ.

	— Бие өвдчихлөө. Халуураад байна. Үүнээс болоод өнөөдөр жүжгээ таслах нь ээ. Хүүхдүүд цуглачихдаг, гэтэл жүжиг гарахгүй болох нь байна гэж Галя нөхдөдөө мэдэгдэв.

	— Жүжиг гарах л болно доо! Би чамайг орлоно гэж матар бардам өгүүлэв. (Залуудаа театрын дугуйланд явж байсан юм байжээ.)

	— Нээрэн үү? Тэгвэл ч ёстой догь шүү! Өнөөдөр «Улаан малгайт»-ыг тоглох ёстой юм. Би ач охинд нь тоглож байгаа. Чи тэр үлгэрийг санаж байгаа биз дээ?

	— Саналгүй яах вэ.

	— Тэгвэл болоод явчих нь тэр! Ямар сайн юм бэ. Хэрвээ чи сайн тогловол хэн ч жүжигчин солигдсоныг мэдэхгүй. Авьяас гэдэг чинь гайхамшгийг бүтээнэ шүү дээ! гээд Галя матарт өөрийнхөө дугуй улаан малгайг өглөө.

	Хүүхдүүд театрт ирээд маш хачирхалтай жүжиг үзжээ. Тайзан дээр Гена улаан малгайтай гарч ирэв. Тэр,

	 

	Гудамж, гудамжаар ороод л 

	Том матар алхаад л...

	 

	гэж дуулан явна.

	Урдаас нь саарал чоно ирэв.

	— Улаан малгайт сайн уу? гэж Чоно сургуулилсан сонин дуугаар мэндлээд дороо зогтусав.

	— Сайн гэж матар хэнэггүй хариулав.

	— Чи хаа хүрч яваа юм бэ?

	— Хаа ч хүрсэн юмгүй. Зүгээр л зугаалж явна.

	— Чи эмээгийндээ очих гэж яваа юм биш үү.

	— Тэгэлгүй яах вэ. Би эмээгийндээ очих гэж яваа юм гэж матар үгийг нь өлгөн авав.

	— Танай эмээ чинь тэгээд хаа суудаг юм бэ?

	— Манай эмээ юу? Африкт. Нил мөрний эрэгт суудаг юм.

	— Би чиний эмээг тээр тэр овгорын цаана байдаг л гэж боддог юм.

	— Яриагүй үнэн! Тэнд бас миний нэг эмээ суудаг юм. Эгч эмээ л дээ. Би одоо тэднийхээр л очих гэж явна.

	— Аа тийм бий гээд Чоно гүйгээд явчхав.

	Цааш нь яах вэ чоно яг л үлгэрт гардагчлан байшин руу гүйж очоод улаан малгайтын эмээг барьж идчихээд оронд нь ороод хэвтчихжээ.

	Энэ хооронд Гена хөшигний цаана үлгэрийг уншин юу гардгийг нь мэдэж авлаа. Тэгээд байшин руу явж хүрлээ.

	— Сайн байна уу? Энд миний эмээ гэж хэн байна? гэсээр матар үүд тогшин оров.

	— Сайн. Би чиний эмээ байна гэж чоно хариу дуугарав.

	— Эмээ, таны чих яагаад ийм дэлдэн юм бэ? гэж матар энэ удаа овоо зөв асуулаа.

	— Чиний үгийг сайн сонсох гэж ийм урт чихтэй төрсөн юм.

	— Тэгвэл яагаад ийм сагсгар үстэй байгаа юм бэ? 

	Гена бас дахиад л хэлэх үгээ мартчихжээ:

	— Үсээ засуулах зав алга даа. Ач охин минь, явдал суудал ер мундахгүй юм. Тэгснээ чонын уур нь хүрчихжээ.

	— Одоо би чамайг барьж иднэ! хэмээн орноосоо үсрэн босож ирэв.

	— Идүүлэх эсэхээ үзнэ дээ! гэж матар хэлээд саарал Чоно руу ухасхийв.

	(Матар болж буй үйл явдалд бүрэн итгэчхээд хаа байгаа, юу хийх ёстойгоо ор мартчихжээ.)

	Саарал чоно ухаан алдан зугтав. Хүүхдүүд баярлалдан хөөрцгөөлөө. Тэд хэзээ ч ийм сонин «Улаан малгайт» үзэж байсангүй. Удтал алга ташицгааж, эхнээс нь дахиад үзүүл хэмээн шаардацгаав. Гэвч матар яагаад ч юм бэ дахиж тоглохоос татгалзжээ. Түүгээр ч үл барам жүжиг дээр юу болсныг Галяд битгий хэлээрэй гэж Бөмбөрүүш удтал ятган гуйжээ.

	
Долоодугаар бүлэг

	Галя томуу өвчнөөр өвдөж удаан хэвтэв. Эмч нар нөхдөд нь халдвар авуулчихгүйн тулд тэднийхээр ирэхийг хоригложээ. Тийм болохоор Гена, Бөмбөрүүш хоёр хоёулхнаа л байдаг байлаа.

	Нэг орой Бөмбөрүүш ажил тараад амьтдын хүрээлэнгээр орж матартайгаа уулзъя гэж боджээ.

	Гудамжаар явж байтал нэгэн халтайж халтайчихсан бяцхан гөлөг зам дээр суучхаад аяархан гийнаж байна гэнэ.

	— Юундаа орилоод байгаа юм бэ? гэж Бөмбөрүүш асуув.

	— Би орилсон юм биш ээ, уйлж байна гэж нохой хариулав.

	— Тэгвэл юунд уйлсан юм бэ?

	Гэтэл нохой юу ч хариулсангүй улам ч өрөвдөлтэй уйлж гарчээ. Бөмбөрүүш түүний дэргэд суугаад уйлж дуусахыг нь хүлээв. Тэгснээ тэссэнгүй,

	— За юу болсноо надад илтгээрэй! гэж тушаалаа.

	— Намайг гэрээсээ хөөчихсөн.

	— Хэн чамайг хөөгөө вэ?

	— Эзэгтэй! гэж нохой дахиад л мэгшиж эхлэв.

	— Юу боллоо гэж тэр вэ?

	— Юу ч боллоо гэсэн юмгүй. Яасныг бүү мэд.

	— Чиний нэр чинь хэн бэ?

	— Тобик.

	Нохой яльгүй тайвшраад, Бөмбөрүүшид өөрийнхөө богинохон бөгөөд гунигтай түүхийг ярьж өгөв.

	 

	ТОБИК ГЭДЭГ БЯЦХАН НОХОЙНЫ БОГИНОХОН БӨГӨӨД ГУНИГТАЙ ТҮҮХ

	 

	Тобик, эзэгтэй нь болох айлд ирэхдээ бүүр өчүүхэн гөлөг байжээ.

	— Ямар хөөрхөн амьтан бэ? Үнэхээр өөлхөн амьтан байгаа биз? хэмээн эзэгтэй нь түүнийг ирсэн хүмүүст үзүүлдэг байв.

	Зочид ч гэсэн түүнийг хөөрхний нь гайхан өхөөрддөг байжээ.

	Цөмөөрөө л түүнтэй тоглон, чихэр, амттанаар дайлдаг байж гэнэ.

	Цаг хугацаа өнгөрч, гөлөг ч өсжээ. Тэгээд урьдынх шигээ хөөрхөн эв хавгүй паацгар амьтан байхаа больж гэнэ. Тэгтэл ч эзэгтэй нь түүнийг зочдодоо үзүүлэхдээ «Ямар сайхан амьтан гэж санана!» хэмээхээ больж «Манай нохой гэж ёстой нэг жигтэйхэн муухай амьтан! Гэлээ ч одоо яах вэ, ямар гэрээсээ хөөлтэй биш? Намайг та нар ямар өрөвчхөн сэтгэлтэй гэж санана. Хэрвээ үүнийг хөөгөөд явуулчихвал таван минутын дотор л зүрх минь дэлбэрчихнэ» гэдэг болж гэнэ ээ.

	Гэтэл нэг удаа тэднийд нэг хүн шинэ гөлөг авчирч өгчээ. Тэр нь яг Тобикийн багынх шиг баацайсан хөөрхөн амьтан гэнэ. Эзэгтэй түүнийг үзээд, Тобикоо олон юм бодолгүй хаалганы гадна гаргаж хаяжээ. Хоёр нохой зэрэг тэжээж яаж болох вэ дээ! Зүрх нь ч өрөвдсөнөөс болоод таван минутын дотор дэлбэрчихсэнгүй гэнэ. Тав байтугай зургаа, ерэн минутын дотор ч дэлбэрсэнгүй. Бодвол, ерөөсөө хэзээ ч дэлбэрэхгүй байлгүй.

	«Одоо тэгээд чамайг чинь яадаг юм билээ байз» гэж Бөмбөрүүш бодов. Гэртээ аваачиж болох л байлаа. Гэвч нөхөд нь юу гэхийг тэр мэдэхгүй байв. Тэд нь нохойнд дургүй бол яана? Гудамжинд орхичихсон ч бас болох л байлаа. Гэвч даанч хөөрхий байжээ. Гэнэт салхинд цохиулаад өвдчихвөл яана!

	Тэгж тэгж Бөмбөрүүш

	— За, аан гэж бай! Май, энэ түлхүүрийг аваад яв. Манайд очоод биеэ хатаан, жаахан дулаацаж үз. Тэгээд хоёулаа нэг арга бодъё гэж хэлэв.

	Өөрөө амьтдын хүрээлэн орохоор цаашаа алхаллаа.

	
Наймдугаар бүлэг

	Амьтдын хүрээлэнгийн хаалгаар хариугүй орох гэж явтал Галятай дайралдав.

	— Ура! Чи бүр эдгэчихээ юу? гэж Бөмбөрүүш хашхирав.

	— Эдгэчихсэн, намайг гадаа гарахыг зөвшөөрсөн гэж Галя баяртай хариулав.

	— Чи жаахан турчихсан байна гэж Бөмбөрүүшийг хэлэхэд Галя

	— Тийм гэж үү. Бүр их мэдэгдэж байна уу? гээд уруу царайтай болчхов.

	— Үгүй ээ үгүй. Чи яльгүй жаахан турсан байна. Бүр яльгүй жаахан, тэр байтугай жаахан өнгө засчихсан байна! гэж Бөмбөрүүш дуу алдав.

	Галя тэр дорхноо царай нь засран хөгжилтэй болж, хоёулаа амьтдын хүрээлэнгийн хаалгаар явж орлоо.

	Гена урьдынхаа адил наранд ээн хэвтээд сонин уншиж байв.

	— Хараач! Би түүнийг ийм тарган гэж бодоогүй шүү! гэж Галя Бөмбөрүүшид хэлэв.

	— Тийм юм. Ёстой аймаар тарган юм гээч! Майргар хөлтэй хиам гэсэн үг! гэж Бөмбөрүүш санал нийлээд,

	— Сайн байна уу, Гена! гэж хашхиран мэндлэв.

	Майргар хөлтэй хиам шиг матар 

	— Би Гена биш Валера байна. Танай Гена хувцаслахаар явсан. Одоохон ирнэ гэж гомдонгуй дуугарснаа бүдүүн матар ууртай нь аргагүй цааш эргэн хэвтлээ.

	Тэгтэл ч Гена ганган пальто, гоё малгайгаа өмсчихсөн гараад ирлээ.

	— Сайн байцгаана уу? За цөмөөрөө манайд очъё гэж тэр инээмсэглэн хэлэв.

	— Тэгье, явцгаая? гэж Галя, Бөмбөрүүш хоёр зөвшөөрлөө. Тэдэнд матрынд байх сайхан байдаг байжээ.

	Генагийнд очоод найз нар кофе ууцгаан, хууч хөөрч янз бүрийн тоглоомоор тоглов.

	Бөмбөрүүш нөгөө нохойныхоо тухай ам ангайх бүр л хэлмээр байсан боловч аятай мөч нэг л олдохгүй байжээ.

	Гэтэл нэг хүн хонх дарлаа. Гена

	— Ор, ор гэж хэлтэл бүрх малгай өмсөж, ханшаар шил зүүсэн том гэхэд дэндүү том арслан орж ирлээ.

	Тэр өөрийгөө

	— Чандр арслан гэж танилцуулав. Танилцагсад арсланд мэхийн ёслоод хойш займран ухарцгаав. Ирсэн зочин,

	— Энд, нөхөдтэй болохыг хүссэн матар суудаг уу? гэж асуулаа.

	— Тийм ээ. Энд суудаг. Даанч түүнд одоо нөхөд хэрэггүй болсон. Аль хэдий нь нөхөдтэй болчхоод байна гэж Генаг хэлэхэд арслан,

	— Тун харамсалтай! гэж санаа алдсанаа, — За баяртай гээд үүд рүү дөхөв.

	— Жаахан хүлээ дээ, танд ямар нөхөр хэрэгтэй юм бэ? гэж Бөмбөрүүш түүнийг зогсоолоо.

	— Ямар гэх вэ. Ердөө нөхөр л хэрэгтэй, тэгээд гүйцээ гэж арслан хариуллаа.

	— Тэгвэл танд би тусалж чадах байх аа. Энд жаахан байзнаж бай. Би одоохон гэртээ хариад ирье. За юу? гээд Бөмбөрүүш гарлаа.

	Бөмбөрүүш түдэлгүй үс нь хатчихсан Тобик нохойгоо хөтөлсөөр орж ирэв.

	— Би үүнийг л тантай нөхөрлүүлэх гэсэн юм. Бодвол та хоёр бие биедээ таарах байх аа! гэж Бөмбөрүүшийг хэлэхэд арслан,

	— Энэ чинь дэндүү жаахан нохой байна. Тэгэхэд би ямар том байна! гэж дургүйцэв.

	— Тэр гайгүй хэрэг. Тэгвэл та үүнийг харж хамгаалахгүй юу? гэж Бөмбөрүүш хэллээ.

	— Нээрэн ч тийм гэж Чандр зөвшөөрөөд, — Чи юу хийж чадах вэ? гэж Тобикоос асуув.

	— Юу ч чадахгүй гэж Тобик хариуллаа.

	— Тэр нь ч бас нэг их аймшигтай юм биш. Та түүнийг дуртай зүйлдээ л сургаж болно шүү дээ гэж Галя нэмэрлэв.

	— Эдний хэлдэг яг зөв гэж Чандр шийдээд, Тобикт, — За тэгвэл би чамтай нөхөрлөх болсондоо маш баяртай байна. Чамд ямар санагдаж байна? гэж асуув.

	— Би ч гэсэн баяртай байна, Би аль болохоор сайн нөхөр байхыг хичээнэ! гэж Тобик сүүлээ шарвав.

	Шинэ танилцсан андууд бүгдэд талархал илэрхийлээд салах ёс гүйцэтгээд гарав.

	Тэднийг гарсан хойно Галя

	— Ёстой эр хүн! Яг л хийх ёстой бүхнийг хийлээ! гэж Бөмбөрүүшийг магтлаа.

	— За тэр яах вэ. Энэ тухай яриад яадаг юм бэ? гэж Бөмбөрүүш ичингүйрхлээ.

	Гэтэл Галя гэнэтхэн

	— Та нар манай хотод хэчнээн ийм Чандр, Тобик байдаг гэж санана? гэж асуув.

	— Хэд байдаг гэж? хэмээн Бөмбөрүүш сонирхов.

	— Маш олон. Тэд ор найз нөхөдгүй байдаг юм. Тэдний төрсөн өдрөөр нь хэн ч ирэхгүй. Уйтгарлаж гуньж суухад нь хэн ч өрөвддөггүй гээч! гэж охин ярилаа.

	Түүний яриаг Гена маш их гунигтай сонсож суув. Нүднээс нь томоо гэгчийн тунгалаг нулимс аажимхан урсан гарна. Түүнийг хараад Бөмбөрүүш ч бас уйлахыг оролдов. Гэтэл түүний нүднээс жижигхэн гэхэд дэндүү жаахан нулимс унажээ. Түүнээ хүнд харуулахаас ч ичгэвтэр байв.

	— Тэгээд одоо бид яах вэ? Би тэдэнд туслахыг хүсэж байна гэж матар чанга дуугарав.

	— Би ч гэсэн тусалмаар байна. Тэдэнд туслахад харамсалтай юм юу байх вэ? Харин яаж туслах вэ? гэж Бөмбөрүүш Генагийн саналыг үнэлжээ.

	— Маш амархан. Тэднийг цөмийг нь хоор хооронд нь найзлуулах хэрэгтэй гэж Галя хэлэв.

	— Яаж найзлуулах гэж? хэмээн Бөмбөрүүш сонирхлоо.

	— Яаж гэдгээ л харин мэдэхгүй байна гэж Галяг хариулахад Гена,

	— Би аль хэдийн учрыг нь олчхоод байна! Зарлал бичих хэрэгтэй. Тэд манайх руу ирцгээг. Ирцгээх үед нь цөмөөр бие биетэй нь танилцуулж өгье! гэж мэдэгдэв.

	Энэ санаа бүгдэд таалагдсан тул найзууд санал тохирцгоов. Тэд нөхөдтэй болох зарлал хотоор нэг хадахаар болов. Тэгээд ирсэн болгонд нөхөр олж өгөхийг хичээх болно. Харин матрын амьдран сууж буй байшинг нөхөрлөлийн ордон болгохоор шийдвэрлэв.

	— За ингээд маргаашаас эхлээд ажилдаа орох шив дээ! гэж Гена дүгнэн хэллээ.

	
Есдүгээр бүлэг

	Маргааш орой нь ажил ид буцалж байлаа. Гена ширээний ард суун, зарлал бичигч ерөнхий мэргэжилтний хувьд:

	 

	Нөхөрлөлийн ордон нээгдэнэ.

	Анд нөхөртэй болохыг хүсэгч бүхэн манайх руу ирцгээгтүн!

	 

	гэж бичив.

	Бөмбөрүүш тэрхүү зарлалыг нь барин гарч гудамж руу гүйлээ. Зарлалаа болох болохгүй бүх л газар наажээ. Байшингуудын хана, хашаа, тэр байтугай хажуугаараа өнгөрч буй морь малын бөөр дээр ч нааж орхижээ.

	Галя энэ үед гэр орноо цэвэрлэж байв. Өрөөгөө цэвэрлэж дуусаад тасалгааны голд сандал тавьж

	 

	Гаднаас ирэгсдэд зориулав.

	 

	гэсэн хаяг өлгөв.

	Үүний дараа гурван найз буйдан дээрээ сууцгаан амсхийв.

	Гэнэт хаалга аяархан дуугарч өрөөнд бөгцийж яйжганасан эмгэн орж ирлээ. Гартаа том модон галай оосорлон хөтөлжээ.

	Галя дуу алдаж, хөлөө татан буйдан дээрээ гарч зогсов. Гена босон харайж шүүгээнд орж нуугдаад, хаалгыг нь хаачихлаа. Гагцхүү Бөмбөрүүш л суудал дээрээ тайван сууж байв. Тэр, модон галай хэзээ ч үзээгүй учраас түүнээс айдаг юм ч гэж мэдсэнгүй.

	— Лариска! Байрандаа! гэж эмгэн тушаахад модон галай огло үсрэн эзнийхээ гар дахь бяцхан цүнхэнд оров. Цүнх дотроос түүний урт сахалтай залирхаг хоншоор, товч шиг хар нүд нь л цухуйна.

	Аяндаа цөм тайвшрав. Галя буйдан дээрээ эргэн сууж, Гена шүүгээнээсээ гарч ирэв. Тэр, шинэ зангиагаа зүүжээ. Тэр зөвхөн зангиагаа зүүх л гэж шүүгээнд орсон дүр үзүүлэв.

	Энэ үед эмгэн «Гаднаас орж ирэгсдэд зориулав» гэсэн хаягтай сандал дээр сууж,

	— Та нарын хэн чинь матар вэ? гэж асуулаа.

	— Би байна гэж Гена зангиагаа засангаа хэлэв.

	— За тэгвэл сайн хэрэг гэснээ, эмгэн түр бодлогошров.

	— Юу сайн хэрэг гэж? хэмээн Генаг лавлан асуухад эмгэн,

	— Чи ногоон бөгөөд хавтгай биетэй нь сайн байна гэж хариулав.

	— Би ногоон бөгөөд хавтгай нь яагаад сайн байгаа юм бэ?

	— Яагаад гэвэл чи зүлгэн дээр хэвтчихвэл харагдахгүй байх болно.

	— Би юунд зүлгэн дээр хэвтэх болж байна? гэж матар тэсгэлгүй асуув.

	— Энэ тухай чи хожим мэднэ.

	— Та хэн юм бэ? Юу хийдэг вэ? гэж Галя сая л нэг юм ярианд оролцов.

	— Намайг Хорлогон хар гэдэг. Би хорлон цуглуулдаг хүн.

	— Хорлон биш хорлонтой зүйл гээч хэмээн Галя засаж хэлэхэд, 

	— Юунд та тийм юм хөөцөлддөг юм бэ? гэж Бөмбөрүүш лавлан асуув.

	— Юунд тэгдэг юм бэ гэсэн чинь юу гэсэн үг вэ. Би алдар нэртэй болохыг бодож байна.

	— Тэгвэл сайн үйл бүтээсэн нь дээр юм биш үү? гэж матар ярианд оролцлоо.

	— Үгүй ээ. Хүн сайн үйлээр хэзээ ч алдаршихгүй. Би өдөрт таван удаа хорлонтой, муу юм үйлддэг. Надад туслагчид хэрэгтэй байна гэж эмгэн хэлэв.

	— Та ямар хорлонтой юм хийдэг юм бэ?

	— Янз бүрийн чавхаар тагтаа харвана. Гудамжаар явж байгаа хүмүүсийн дээрээс цонхоор ус асгана. Гудамж хөндлөн гарахдаа дандаа хориотой газраар гарна.

	— За яах вэ энэ бүхэн сайн хэрэг! Тэгээд би ямар учраас зүлгэн дээр хэвтэх болж байна? гэж матар асуув.

	— Энэ бол маш энгийн зүйл. Чи зүлгэн дээр хэвтэнэ. Чамайг хэн ч харахгүй. Яагаад гэвэл чи ногоон бөгөөд хавтгай юм чинь. Бид мөнгөний түрийвч оосорлоод зам дээр хаячихна. Хажуугаар нь өнгөрсөн хүн авах гээд бөхийвөл чи хамар доороос нь түрүүвчийг угзарна! Би мундаг юм бодсон байгаа биз? гэж хорлогон хар сайрхав.

	— Үгүй. Энэ чинь надад огтхон ч таашаагдахгүй байна. Нөгөөтээгүүр би зүлгэн дээр хэвтэж байгаад салхинд цохиулчихна гэж Гена гомдолтой өгүүлэв.

	— Харамсалтай нь бидний зам ер нь нийлэхгүй юм шиг байна. Бид танаас эсрэг, сайн үйл бүтээх хүсэлтэй байна. Тэр битгий хэл "Нөхөрлөлийн ордон" барихаар бэлдэж байгаа юм гэж Галя эмгэнд хандан хэллээ.

	— Юу гэнэ ээ? Нөхөрлөлийн ордон гэнэ үү? Тэгвэл би та нарт дайн зарлалаа. Баяртай! гэж эмгэн хашхиран ухасхийв.

	— Жаахан хүлээгээрэй. Танд, ямар хүнд дайн зарлах нь хамаагүй биз дээ? гэж матар асуув.

	— Бараг тийм ээ. Хэнд ч хамаагүй.

	— Тэгвэл бидэнд биш, өөр улсад зарлахгүй юу. Бид маш их ажилтай байна.

	— Өөр хүнд зарласан ч болно. Надад харамсаад байх юм ер алга! гэснээ эмгэн, — Лариска, урагшаа! гэж командлан, хоёул хаалганы цаагуур далд оров.

	
Аравдугаар бүлэг

	Маргааш орой нь Нөхөрлөлийн ордонд гаднаас ирэгсдийг хүлээж авсаар л байв. Галя, Гена, Бөмбөрүүш гурав зайдуухан сууж, лото тоглож байлаа.

	Хонх тачигнатал дуугарснаа босгон дээр нэгэн хүү гарч ирэв. Тэр, ер бусын сэгсгэр үстэй, ухнан халтар биш сэн бол ер жирийн хүү байв.

	— Эндээс нөхөд өгч байгаа юм уу? гэж тэр мэндэлсэн ч үгүй асуулаа.

	— Өгч байгаа юм биш, нөхөдтэй болдог газар гэж Галя түүний үгийг засаж хэлэв.

	— Надад тэр нь пад алга. Хамгийн гол нь энд үү, үгүй юу?

	— Энд, энд гэж охин түүнийг тайвшруулав.

	— Чамд ямар найз хэрэгтэй юм бэ? гэж матар ярианд оролцлоо.

	— Надад, надад... надад хоёр авдаг найз хэрэгтэй гэж хэлэхдээ хүүгийн нүд гялалзаж байв.

	— Хоёр авдагтаа хэр олныг авдаг хэрэгтэй вэ?

	— Бүр сул сурдаг.

	— Бүр сул сурдаг найзаар чи яах гэсэн юм бэ?

	— Юу яах гэсэн юм бэ гэж? Ээж намайг «дахиад л сурлагынхаа хүснэгтэд зургаан хоёртой болчихлоо» гэхээр нь «зургаа гэнэ тэр гайгүй хэвтэнэ ээ. Манай нэг нөхөр бүр найман хоёр авчихсан юм чинь!» гэчихсэн юм байхгүй юу. Ойлгож байгаа биз?

	— Ойлгомжтой, ойлгомжтой. Тэгээд бас тэр чинь зодооч байвал бүр сайн биз? гэж матар асуув.

	— Юу нь сайн байдаг юм бэ?

	— Юу, юу нь сайн байдаг юм бэ гэж? Чамайг гэртээ харихад ээж чинь «Наад духан дээр чинь дахиад л булдруу гарчхаж» гэвэл «Булдруу гэнэ шүү, гайгүй хэвтэнэ ээ! Манай нэг нөхрийн духан дээр бүүр зургаан булдруу бий!» гэж хэлэхгүй юу.

	— Яг үнэн! гэж хүү хашхираад матар луу их л хүндэтгэлтэйгээр харж

	— Түүнээс гадна чавхаар сайн харвадаг байх хэрэгтэй. Ээж «Чи дахиад л айлын цонх хагалаа юу?» гэвэл би «Цонх гэнэ шүү, гайгүй хэвтэнэ ээ! Миний нөхөр хоёр цонх хагалсан юм чинь!» гэж хэлнэ. Яг үнэн биз? гэв.

	— Яг үнэн гэж Гена түүнийг дэмжлээ.

	— Түүнээс гадна бас сайн хүмүүжилтэй байх хэрэгтэй.

	— Хүмүүжилтэй байгаад яах юм бэ? гэж Галя асуув.

	— Юу яах юм бэ гэж? Ээж намайг муу хүүхдүүдтэй нөхөрлөхийг зөвшөөрдөггүй юм.

	— За тэгвэл миний ойлгож байгаагаар чамд сайн хүмүүжилтэй, сахилгагүй, муу сурлагатан хэрэгтэй юм биз дээ? гэж Галяг асуухад, хүү:

	— Яг тийм гэж батлан хэлэв.

	— За тэгвэл маргааш дахиад ир дээ. Таарах нөхөр олохыг бодъё.

	Энэ үгийг сонсоод гаднаас ирсэн халтар хүү их л маадгар гарч одов. Мэдээж «баяртай» ч гэж хэлэлгүй л гар аа шүү дээ.

	— Одоо яах вэ. Миний бодлоор бол бид түүнд сахилгагүй хүүхэд олж өгөх биш, харин сайн хүүхэд олж өгөх хэрэгтэй байна. Түүнийг засаж авах хэрэгтэй шүү дээ гэж Галя хэллээ.

	— Үгүй. Бид түүнд хүссэн хүүхдийг нь л олж өгөх ёстой. Тэгэхгүй бол хуурсан хэрэг болно. Би тийм муухай хүмүүжилтэй биш шүү гэж Гена зөрөв.

	— Яг үнэн! Түүнд өөрийнх нь хүссэн хүүхдийг олж өгөх хэрэгтэй. Тэгвэл тэр хүү уйлахгүй шүү дээ! гэж Бөмбөрүүш дэмжив.

	— За тэгдэг байж. Тэгвэл хэн түүнд туслах вэ? гэж Галя асуулаа.

	— Би! гэж Бөмбөрүүш дор нь шүүрч авав. Тэр, ямагт хамгийн хүнд ажлыг өөртөө авахыг хичээдэг байлаа. Гэтэл матар,

	— Би тусалъя! гэж саналаа хэлэв. Түүнд Бөмбөрүүшийг хүнд даалгавраас аврах чин хүсэл байжээ.

	
Арван нэгдүгээр бүлэг

	Манай номын баатрууд гудамжаар яаралгүйхэн алхаж явлаа. Тэдэнд тийнхүү алхан, хууч хөөрч явах нь их л сайхан байжээ.

	Гэтэл гэнэтхэн нэг юм б-б-бум гэж дуугаран, матрын толгой дундуур манартал нь цохиод авав.

	— Чи биш биз? гэж Гена Бөмбөрүүшээс асуулаа. Бөмбөрүүш,

	— Юу чи биш биз гэж? хэмээн эргүүлэн асуув.

	— Чи намайг цохив уу, үгүй юу?

	— Үгүй, би хэнийг ч цохиогүй!

	Энэ үед дахиад л б-б-бум гэж дуугаран Бөмбөрүүшийг өөрийг нь ёолтол нь дэлсээд авлаа.

	— Харав уу? Бас намайг цохиод авлаа.

	— Юу байдаг бил ээ? 

	Бөмбөрүүш эргэн тойрноо харав.

	Гэтэл хашааны шон дээр хуучны танил нөгөө модон галай нь сууж байх нь тэр гэнэ.

	— Харав уу хө, Хорлогон хар эмгэний модон галай тэр байна. Биднийг хэн цохиод байгааг одоо л мэдлээ! гэж Бөмбөрүүш Генад хэлэв.

	Бөмбөрүүшийн зөв байжээ. Тэр нь үнэхээр Хорлогон хар эмгэний хийж буй ажил байв.

	Эмгэн тэнэмэл Ларискатайгаа гудамжаар зугаалж яваад Гена, Бөмбөрүүш хоёртой санамсаргүй дайралджээ. Найз нарын байдлыг ажвал их л сэтгэл хангалуун байсан тул эмгэнд ямар нэг хорлонтой юм хиймээр санагджээ. Тэгэхээр нь модон галайгаа сугавчлан тэднээс түрүүлж гүйгээд хашааны ард хоригложээ.

	Хоёр найз явсаар ойртон ирэхэд эмгэн резинд уясан цаасан бөмбөгөөр тэдний толгой дундуур байлгаад авч л дээ. Бөмбөг нь хашааны цаанаас нисэн, Гена юм уу Бөмбөрүүшийг оноод эргээд нисэн одож байв.

	Харин Лариска модон галай энэ үед шон дээрээс бөмбөг тэднийг хэд онохыг тоолон, сумыг нь чиглүүлж суужээ.

	Бөмбөг нисэн ирмэгц Гена гялсхийн эргэнгүүт шүдээрээ зуугаад авлаа. Дараа нь Бөмбөрүүштэйгээ хоёул яаралгүй гудамжны нөгөө талд гарав.

	Резин улам хол сунан чангарав. Тэгтэл ч Хорлогон хар эмгэн бөмбөг хаашаа орчихсоныг харахаар нуугдсан газраасаа гараад ирэв. Яг энэ үед Бөмбөрүүш «Галлаад!» гэдэг команд өгч Гена ч амаа ангайлаа.

	Бөмбөг шуугин гудамж өнгөрч эзнээ мэргэн нь аргагүй онов. Эмгэн хашаан дээрээс хийсэн уналаа.

	Арай гэж нэг юм босож ирэхдээ урьдахаасаа арав дахин их уур хилэнтэй босож иржээ.

	Тэр «Замбараагүй амьтад! Дээрэмчид! Заяа нь хаясан өгөр толгойнууд» гэж үнэн голоосоо хэлмээр байжээ. Гэвч ам нь цаасан бөмбөгөөр түгжүүлсэн учир юу ч хэлж чадсангүй.

	Уур нь шатсан Хорлогон хар аман дахь цаасаа нулиман хаяхыг оролдсон боловч яагаад ч гаргаж чадсангүй.

	Эмгэн одоо тэгээд яадаг бил ээ?

	Нэрт эмч Иванов руу очихоос өөр зам байсангүй гэнэ дээ.

	Түүн рүү очоод

	— Хоол... хоол... хоо... гэж хэлбэл эмч

	— Юуны чинь хоол хоол? гэж гайхан асуужээ. Эмгэн дахиад л

	— Хоол... хоол... хоо гэж дуугарав.

	— Үгүй ээ хө. Би хоол хийдэг хүн биш гэж эмч толгой сэгсрэв.

	— Үгүй ээ, хоол... хоол... хоо биш бөм бөм! гэж эмгэн бавтнав.

	— Та гадаадын хүн юм аа даа! гэж эмч тааварлалаа.

	— Тийм, тийм гэж Хорлогон хар толгой дохив. Түүнийг гадаадын хүн гэж бодсон нь бүр ч таатай байжээ.

	Гэтэл Иванович эмч,

	— За тэгвэл би гадаадынхныг үздэггүй дээ гээд Хорлогон харыг хаалганыхаа гадна гаргаад тавьчихав.

	Тийнхүү эмгэн бүр орой болтол ганц ч үг хэлж чадалгүй хий гүнгэнэжээ. Энэ хооронд эмгэний аман дотор тоолж барамгүй олон хараалын үг цугларчээ. Аман дахь цаас нь норж шалчийсан хойно сая нэг юм нулимж хаятал

	— Замбараагүй амьтад, хулигаанууд! Та нарт үзүүлээд өгнө гайгүй заяагүй муу ногоонуудыг би нэг үгүй хийгээд өгье ээ! гэсэн олон үг асгаран гарав.

	Тэр нь тэгээд түүний аманд цугласан хараалын үг бүрэн бүтнээрээ ч бус байжээ. Юу гэвэл зарим үгийг нь эмгэн резинтэй холиод залгичихсан байв.

	
Арван хоёрдугаар бүлэг

	Гена, Бөмбөрүүш хоёр янз бүрийн сургуулиар гүйн, манаач нараас сул сурлагатан, зодоочид байгаа эсэхийг сураглав. Манаач нар тохитой томоотой улс байсан учир сул сурдаг, сахилгагүй хүүхдийнхээ тухай ярих дуртай байв. Судалж сурагласан байдлаас үзвэл сургуульд сурч байгаа бүх хөвгүүд гайхамшигтай сайн суралцдаг бөгөөд эелдэг зантай, ямагт хүнтэй мэндэлдэг, өглөө бүр гараа угаадаг, зарим нь ч бүр хүзүүгээ угаадаг байжээ.

	Сахилгагүйчүүд ч бас мэр сэр дайралдана. Гэхдээ ямаршуу сахилгагүйчүүд гэнэ! Долоо хоногт нэг удаа цонх хагалсан байх юм уу, дүнгийнхээ хүснэгт дээр ердөө хоёр л муу тавиулсан хүүхдүүд байна.

	Тэгж, тэгж матрын аз боллоо. Нэг сургуульд түүний эрж байгаатай гаргууд сайн таарах нэг хүүхэд дуулдав. Тэр нь нэгдүгээрт маш сахилгагүй, хоёрт гэвэл аймшигтай зодооч, гуравд сардаа зургаан муу авдаг хүүхэд юм санжээ. Яг л эрж сурч буй хүүхэд нь мөн байв. Гена тусгай цаасан дээр түүний нэр хаягийг бичиж авлаа. Тэгээд гэр лүгээ их л додигор буцаж ирж гэнэ.

	Харин Бөмбөрүүш аз муутайхан байв. Уг нь ч хэрэгтэй хүүхдээ олж л дээ. Тэр нь бол хүүхэд ч биш бүр эрдэнэ гэсэн үг гэнэ. Улираа, дэггүй, тэнүүлч хүүхэд ажээ. Сайн айлын хүүхэд бөгөөд сард найман муу авдаг юм санжээ. Гэтэл тэр нь арваас доош муутай хүүхэдтэй найзлахгүй гэж тас зөрж л дээ. Тийм хүүхэд олдоно гэж бодохын ч хэрэггүй байв. Тийм болохоор Бөмбөрүүш сэтгэлээр унаж, буцаж ирэнгүүт шууд л унтахаар орондоо оров.

	
Арван гуравдугаар бүлэг

	Маргааш нь сул сурлагатан олж өгнө гээд явуулсан нөгөө халтар царайт хүү дахиад ирлээ.

	— За яав, олсон уу? гэж Галягаас асуув. 

	Тэр мөн л мэндлэхээ мартсан байлаа.

	— Олсоон олсон! Яг л таармаар санагдсан! гэж Галя хэлэв.

	— Нэгд гэвэл ёстой жинхэнэ сэлгүүцэгч дээ гэж матар хэлэв.

	— Маш сайн байна!

	— Хоёрт гэвэл аймшигтай зодоонч.

	— Бүр сайн.

	— Гуравд, долоо хоногт зургаан муу авдгийн дээр харахын эрхгүй балиар хүүхэд гэнэ.

	— Хоёр нь л бага юм даа. Бусад нь болно. Тэгээд тэр хаана суудаг гэнэ? гэж ирсэн жаал асуув.

	— Тавдугаар сургуульд гэж Гена хариуллаа.

	— Тавд гэнэ ээ? гэж хүү гайхаад, нэр нь хэн гэдэг юм бэ? гэв.

	— Дима гэдэг гэсэн. Ёстой жинхэнэ дэггүй хүүхэд дээ. Чамд яг таарна гэж матар цаас харан байж хэлэхэд

	— «Яг таарна, яг таарна» гэнэ шүү. Яг таарахгүй чинь тэр дээ. Тэр чинь би өөрөө байхгүй юу? гэж хүү урамгүй хариулав.

	Тэр, бүр санаа сэтгэлээр унаж гүйцжээ.

	— Тэгээд чи юу ч олоогүй юу? гэж Бөмбөрүүшээс асуув.

	— Олсон. Найман муутай хүүхэд олсон. Чи зургаан муутай болохоор тэр чамтай найзлах дургүй байна. Түүнд арван муу авсан хүүхэд хэрэгтэй гэнэ! Хэрвээ чи арван муутай бол та хоёр яг таарна л даа гэж Бөмбөрүүш тайлбарлав.

	— Тэр ч дэндэнэ ээ. Арав гэдэг чинь арай их байна. Дөрвийг авбал л арай амар байх гэж хүү хариу дуугарав.

	Тэгээд үүд рүү унжгархан алхав. Матар хойноос нь

	— Ирж л байгаарай. Яаж мэдэх вэ таарах юм олдож ч мэднэ! гэж хашхирав.

	— За, за! гэж хүү хэлээд хаалганы цаагуур далд орлоо.

	
Арван дөрөвдүгээр бүлэг

	Бүтэн цаг өнгөрлөө. Дахиад хагас цаг өнгөрөв. Хэн ч ирсэнгүй. Гэтэл гэнэт цонх нээгдэн өрөөнд нэг амьтны богинохон эвэр, дэлбэгэнэсэн урт чихтэй хачирхалтай толгой орж ирэв.

	— Сайн уу? Би арай эндүүрээгүй байгаа гэж толгой дохин мэндлэв.

	— Сайн, сайн гэж найз нар зэрэг хариуллаа.

	Тэд ямар амьтан ирснийг дор нь танив. Тийм урт хүзүү, гагцхүү анаашинд л байж болох байлаа.

	— Намайг Анюта гэдэг. Би найз нөхөдтэй болмоор байна? гэж зочин ирсэн учраа хэлэв.

	Тэгснээ цонхны дэргэдэх цэцгүүдийг үнэрлэн,

	— Над шиг ийм нүдэнд дулаан, царайлаг анаашинд яагаад нөхөд олддоггүй юм бол гэж та нар сонирхож байна уу? Тийм биз? гэж асуув.

	Гена, Галя, Бөмбөрүүш гурав үнэхээр ч тэгж бодож байжээ.

	— Тэгвэл та нарт учрыг хэлье. Хамаг учир миний өндөрт л байгаа юм. Надтай юм ярихын тулд заавал толгойгоо өлийх хэрэг болно оо доо гээд анааш хүзүүгээ сунган, толинд нүүрээ анхааралтай ширтлээ. Тэгээд яриагаа үргэлжлүүлж, — Гудамжаар толгойгоо өлийлгөн явна гэдэг заавал нэг нүх юм уу, сувагт унана гэсэн үг! Тэгж л миний хамаг танил энэ тэр гудамжнуудаар алга болж, би тэднийг хаанаас олохоо ч мэдэхээ больсон юм даа! Гунигтай түүх байгаа биз? гэв.

	Тэр бол үнэхээр маш гунигтай түүх гэдгийг гурван найз бас л аргагүй хүлээхэд хүрэв.

	Анааш охин удтал ярилаа. Өөрийнхөө өмнөөс ч, бусад хүмүүсийн орноос ч зөндөө л ярив. Хэдий маш удаан ярьсан боловч хэрэгтэй, ухаантай юм ганцыг ч хэлсэнгүй. Манай үед тэр бол ховор тохиолддог онцлог шүү. Ямар ч байсан тийм анаашнууд л лав ховор доо.

	Баахан ярьсны дараа Гена ашгүй нэг юм зочноо үдэж өгөв. Анаашийг гарангуут бүгдээр нэг юм санаа амран, амьсгаа авчээ.

	— Бид ч гэсэн гэр гэртээ харих цаг болжээ гэж Галя хэлэв.

	Энэ чинь ялимгүй ч болох нь ээ амрах хэрэгтэй биз дээ.

	
Арван тавдугаар бүлэг

	Гэвч матарт унтах боломж олдсонгүй. Дөнгөж орондоо оронгуут нь л үүдийг нь аяархан тогшжээ.

	Гена үүдээ нээтэл, ягаан малгай, тамирчны улаан хувцастай бяцхан сармагчин зогсож байв.

	— Сайн байна уу? Ор, ор гэж матар урилаа.

	Сармагчин чимээгүй дотогш орж, гаднаас ирэгсдэд зориулсан сандал дээр суулаа.

	— Танд нөхөд хэрэгтэй юу, аль би буруу юм асууж байна уу? гэж Гена түүн рүү хандлаа.

	Зочин «тийм, тийм» гэсэн шиг амаа ч ангайлгүй толгой дохив. Ам нь дүүрэн агшаасан будаатай юм уу, одон бөмбөг үмхчихсэн мэт харагдав. Сармагчин нэг ч үг дуугарахгүй, зөвшсөний тэмдэг болгон хааяа толгой дохино.

	Гена агшин зуур бодлогошрон сууснаа

	— Чи ер нь ярьж чаддаггүй юм аа даа? гэж шуудхан тулган асуув.

	Тэр асуултад сармагчин яаж ч хариулсан нэг л хариулт болох байлаа. Хэрвээ «тийм» гэсэн маягтай толгой дохивол «тийм би ярьж чаддаггүй юм» гэсэн хариу болно. Хэрвээ «үгүй» гэсэн маягтай толгой сэгсэрвэл «үгүй, би ярьж чаддаггүй юм» гэсэн хариу болох байлаа.

	Тийм учир арга буюу амаа нээж ярихад саад болоод байгаа эрэг шураг, гутлын тосны хайрцаг, янз бүрийн түлхүүр, товч, баллуур бас бус хэрэгтэй бөгөөд сонин зүйлсээ гаргаж тавихад хүрэв.

	— Би ярьж чадна гэж хэлчхээд сармагчин нөгөө зүйлсээ буцааж амандаа хийж эхлэв.

	— Жаахан хүлээ гэм! Амаа нээсэн дээрээ хэн гэдэг, хаа ажилладгаа нэгмөсөн хэлчих гэж матар түүнийг зогсоолоо.

	— Мария Францевна гэдэг. Би циркт амьтан тоглуулагч эрдэмтэнтэй хамт тоглолтод оролцдог.

	Ингэж хэлчхээд нөгөө үнэ цэнтэй зүйлсээ хурдхан гэгч нь амандаа буцааж хийв. Эд юмс нь урьд үзээгүй, огт танихгүй хүний ширээн дээр байсанд тэр сэтгэл нь зовж гүйцсэн бололтой байлаа.

	— Чамд тэгээд ямар найз хэрэгтэй юм бэ? гэж Гена асуултаа үргэлжлүүлэв.

	Сармагчин жаахан бодсоноо бас л ярихад саад болсон зүйлсээ амнаасаа гаргахыг завдав. Гена түүнд,

	— За байз, байз. Чамд янз нь огт юм ярих хэрэггүй нөхөр хэрэгтэй юм аа даа. Тийм үү? гэж асуув.

	Мария Францевна хэмээх этгээд сонин нэртэй зочин «тийм, тийм, тийм тийм!» гэсэн шиг толгой дохилоо.

	— За яах вэ тэгвэл долоо хоноод ирээрэй гэж матар яриагаа төгсгөв.

	Сармагчныг явсны дараа Гена араас нь даган гарч, орцныхоо дэргэдэх цаасан дээр

	 

	Нөхөрлөлийн ордон оройн хоолны үеэр хаав. 

	 

	гэж бичээд жаахан бодож зогссоноо

	 

	Бүр өглөө болтол

	 

	гэж нэмж бичив.

	Гэвч үүгээр бас түүний зовлонт үйл дууссангүй. Сармагчин өөрийнхөө үнэ цэнт эд агуурсаа завжиндаа хийж байхдаа матрын сэрүүлэгтэй цагийг санамсаргүй хамт хийчихсэн юм санжээ. Тийм учир Гена өглөө айхтар сүрхий бөх унтаж түүнээсээ болоод хүрээлэнгийн захиралтай том яриа үүджээ.

	Гэтэл сармагчин матрынхаас гарснаас хойш чих нь дүнгэнээд амар заяа үзсэнгүй гэнэ. Сүүлдээ бүр ч сандаргаж эхлэв. Тэгсэн хар үүрээр, зургаан цаг болж байхад толгой дотор нь чанга дуу гарч, хөөрхий сармагчин өөрийн эрхгүй орноосоо босон харайж Иванов эмчийн өрөөнд давхиж хүрчээ.

	Иванов эмч түүнийг сонсголын яндангаа тавин анхааралтай нь аргагүй чагнаж үзээд

	— Танд эсвэл мэдрэлийн чаг-чаг өвчин, эсвэл шинжлэх ухаан үл мэдэх өвчин туссан байна. Энэ хоёрын л нэгээс зайлахгүй. Аль алинд нь туулга сайн үр дүн үзүүлнэ гэж мэдэгдэв. (Тэр хуучныг баримтлагч эмч байсан болохоор шинэ эмийг үздэггүй байв.) Тэгснээ сармагчнаас

	— Та энэ өвчнөөр анх удаагаа өвдөж байгаа юм биш биз дээ? гэж асуув.

	Сармагчин «тийм» юм уу, «үгүй» гэсэн янзтай толгой дохисон ч аль аль нь адилхан «анх удаагаа биш» гэдэг хариу болчих гээд байв. Тийм учраас завжныхаа цаанаас хамаг эрдэнээ гаргаж тавихаас өөр үггүй болов. Чухамхүү энэ үед л эмчид бүх юм тодорхой болжээ. Эмч,

	— Хэрвээ дараачийн удаа бие дотор чинь хөгжим дуугарч эхэлбэл эхлээд «би завжныхаа цаагуур хүлээн авагч юм уу, хотын том цагийг аваад хийчхээгүй байгаа даа» гэж шалгаж бай хэмээн захив.

	Ийнхүү тэд, хоёр тийшээ салжээ.

	
Арван зургаадугаар бүлэг

	Хэдэн өдрийн дараа нэг орой Гена гэртээ бяцхан зөвлөгөөн хийлгэлээ.

	— Миний хэлэх гэж байгаа зүйл та нарт таалагдахгүй таагүй байж болно. Тэглээ ч яах вэ хэлье гэж Гена үгээ эхэллээ.

	— Та бидний хийж байгаа ажил надад их сайхан санагдаж байна. Бид ер нь гайхалтай сайхан зүйл сэдсэн байна! Гэвч энэ бүхнийг бодож олсон тэр цаг мөчөөс эхлээд би ерөөсөө амар заяа үзэхээ болилоо! Тэр битгий хэл шөнө, хэвийн амьдралтай матрууд цөм нойрсож байхад би л ганцаар босон ирэгсдийг хүлээж авах хэрэгтэй болж байна. Цаашид ийнхүү үргэлжилж болохгүй нь ээ! Зайлшгүй ямар нэгэн юм бодох хэрэгтэй болоод байна гэхэд Бөмбөрүүш

	— Би нэг арга олчих шиг боллоо. Даанч та нарт таалагдахгүй байх гэж айж байна гэв.

	— Ямар арга олов?

	— Шинэ ордон барих хэрэгтэй байна. Тэгээд л гүйцээ.

	— Зөв. Тэгээд хуучнаа хаачихъя гэж Гена баярлан өгүүлэв.

	— Түр хаагаад шинэ ордондоо дахин нээнэ гэж Галя засаж хэлэв.

	— За тэгвэл юунаас эхлэх вэ? гэж Гена асуулаа.

	— Эхлээд ордон барих газраа сонгож олох хэрэгтэй юм гэж Галя саналаа хэллээ.

	— Барих газар ч яах вэ. Манай байшингийн ард хүүхдийн цэцэрлэг байгаа. Түүний хажууд багашаархан талбай бий. Тэнд л баръя гэж матар хэлэв.

	— Юугаар барих вэ?

	— Мэдээж тоосгоор л барилгүй яах вэ.

	— Түүний чинь хаанаас олох вэ?

	— Бүү мэд.

	— Би ч бас мэдэхгүй байна гэж Галя бодлоо хэлэхэд Бөмбөрүүш

	— Би ч бас мэдэхгүй байна гэж хэлэв.

	— Хөөе ингэе, цөмөөрөө лавлах товчоо руу утасдъя! гэж Галя гэнэт санал дэвшүүллээ.

	— Тэгье, тэгье! гээд матар шуудхан утасны харилцуур авч

	— Байна уу, лавлах уу? Та бидэнд хаанаас тоосго авч болохыг хэлж өгөхгүй юу? Бид нэг бяцхан байшин барих гэсэн юм гэж хэлэв.

	Лавлахаас

	— Жаахан хүлээгээрэй. Бодох зав өгнө шүү гэж дуугарснаа жаахан байзнаад, — Манай хотод тоосгоны асуудлыг Иван Иванович эрхэлдэг юм байна. Түүн рүү л оч доо гэж хэлэв.

	— Хаана суудаг юм бэ? гэж Гена асуулаа.

	— Суудаг биш ажилладаг юм гэж лавлах залруулаад, — Төв талбай дахь том саарал байшинд байдаг юм. Баяртай гэв.

	— За яах вэ, тэгвэл Иван Иванович рүү л очъё! хэмээн Гена шүүгээнээсээ хамгийн гоё костюмаа гаргаж ирэв.

	Арван долоодугаар бүлэг

	Иван Иванович том саруулхан тасалгаанд бичгийн ширээний ард сууж ажиллаж байлаа.

	Овоолгоотой их бичгээс нэгийг аван дээр нь «Зөвшөөрнө. Иван Иванович» гэж цохоод зүүн тийш нь тавив.

	Тэгснээ дараагийнх нь бичгийг авч «Үл зөвшөөрнө. Иван Иванович» гэж бичээд баруун тийш нь тавив.

	Ийнхүү цааш нь үргэлжлүүлэн

	«Зөвшөөрнө. Иван Иванович»

	«Үл зөвшөөрнө. Иван Иванович» гэж бичсээр л байв.

	 

	[image: Image]

	 

	Манай баатрууд Иван Ивановичийн өрөөнд ороод

	— Сайн байна уу, та? хэмээн эелдгээр мэндлэв.

	— Сайн гэж Иван Иванович ажлаасаа нүд салгалгүй доош харсан хэвээр хариулав.

	Гена шинэ малгайгаа авч ширээний булан дээр тавилаа. Тэгэнгүүт Иван Иванович дээр нь «Зөвшөөрнө. Иван Иванович» гээд биччихэв. Учир нь түүний өмнөх бичиг дээр «Үл зөвшөөрнө. Иван Иванович» гэж цохсон байжээ.

	— Бидэнд тоосго хэрэг болоод оо, гэж Галя яриагаа эхлэв.

	— Хэчнээн хэрэгтэй юм бэ? хэмээн Иван Иванович бичгээ цохсон хэвээр лавлан асуув.

	— Зөндөө зөндөө. Маш их хэрэгтэй байна гэж Бөмбөрүүш амжин хэллээ.

	— Үгүй ээ, би их хэмжээгээр өгч чадахгүй. Зөвхөн хагасыг нь л өгнө гэж Иван Иванович хариулав.

	— Яагаад?

	— Би тийм заншилтай юм. Бүх зүйлийн хагасыг биелүүлдэг гэж дарга тайлбарлав.

	— Та яагаад тийм заншилтай болсон юм бэ? гэж Бөмбөрүүш сонирхон асуулаа.

	— Тэр бол ердийн асуудал. Хэрвээ би бүгдийг нь дуустал биелүүлээд байвал намайг дэндүү зөөлөн гэцгээн хүн бүр л дуртайгаа хийх гэнэ. Хэрвээ юу ч хийхгүй хэнд ч, юу ч зөвшөөрөхгүй бол ажилгүй амьтан, замын саад боллоо гэцгээнэ. Тийм болохоор хагасыг нь хийгээд байвал хэн ч, юу ч муу юм хэлж чадахгүй. Одоо ойлгов уу? гэж Иван Иванович тайлбарлаж өгөв. 

	Гурван найз:

	— Ойлгомжтой ойлгомжтой гэж зөвшицгөөлөө.

	— За тэгэхээр та нарт хэчнээн тоосго хэрэгтэй гэнэ ээ?

	— Бид хоёр жаахан байшин барих гэсэн юм гэж матар зальтайхан хэлэв.

	— За тэгвэл би та нарт нэг жаахан байшин барих тоосго өгнө. Энэ нь мянган ширхэг гэсэн үг. Бол оо биз?

	— Болно, болно. Харин бид нарт тоосгоо аваачих машин хэрэгтэй гэж Галя хэллээ.

	— Тэр бүтэхгүй. Би та нарт машин өгч хэрхэвч чадахгүй. Өгөхдөө хүрвэл хагас машин л өгнө гэж Иван Иванович зүтгэв.

	— Машины хагас чинь явж чадахгүй шүү дээ гэж Бөмбөрүүш санал зөрөв. Дарга гэтэл

	— Үнэхээр тийм. Нээрэн явж чадахгүй л дээ. Тэгэхээр ингэе. Би та нарт бүтэн машин өгнө, харин тэгэхдээ замын хагаст л хүргэнэ гэж зөвшөөрөв.

	— Тэр нь яг л хүүхдийн цэцэрлэгийн тэнд хүрнэ гэсэн үг гэж Гена дахиад л залирхуу шивнэв.

	— За тэгэхээр тохирох шив дээ гэж Иван Иванович яриагаа төгсгөлөө.

	Тэгээд өөрийнхөө чухал албанд орж овоолгоотой бичгээс нэгийг авч «Зөвшөөрнө. Иван Иванович» гэж цохоод дараачийнх руу нь гар сунгав.

	
Арван наймдугаар бүлэг

	Маргааш нь хүүхдийн цэцэрлэг рүү нүсэр том ачааны машин ирж хоёр ажилчин, мянган ширхэг тоосго буулгаж өгөв.

	— Байшингаа барихад бусад хүмүүс бидэнд садаа болохгүйн тулд талбайгаа тойруулан заавал хашаа барих хэрэгтэй гэж Галя санал гаргав.

	— Маш зөв. Үүнээс л эхэлье! гэж Гена түүнийг дэмжлээ.

	Тэд, хэдэн арван хайрцаг эвдэж, талбайнхаа булангуудад шон зоон, өндөр биш модон хашаа барилаа. Үүний дараа ажилдаа оров.

	Бөмбөрүүш, Галя хоёр шавар зөөн Гена брезент хормогч зүүж, өрөгч болов.

	Ганцхан зүйлд л Гена сэтгэл нь зовж байжээ. Тэр,

	— Намайг миний танилууд харвал «Харав уу, Гена матар ийм үл ялих ажил хийж байна» гэцгээнэ дээ. Эвгүй байна? гэж Бөмбөрүүшид хэлжээ.

	— Чи тэгвэл баг зүүчихгүй юу. Хэн ч чамайг танихгүй гэж Бөмбөрүүш зөвлөв.

	— Яг үнэн! Би түүнийг огт бодсонгүй гэж матар духаа алгадав. Түүнээс хойш тэр, барилгын талбайд ямагт багтай ирэх болов. Багтай болохоор түүнийг хэн ч таньсангүй. Нэг удаа л харин нөгөө ээлжийнх нь Валера матар түүнийг таньж хажуугаар нь өнгөрөхдөө

	— Хэ-хэ! Харав уу? Гена матар барилга дээр ажиллаж байна. За ажил хэр байна? гэж хашхирчээ.

	— Сайн, сайн? гэж Гена дуугаа өөрчлөн хэлэв. Харамсалтай нь би Гена биш гэдгийг нэгд мэд. Хоёрдугаарт би ерөөсөө матар ч биш!

	Энэ үгээрээ тэр Валерад амыг нь мэдүүлж өгөв.

Арван есдүгээр бүлэг

	Нэг орой Гена барилга дээрээ хамгийн түрүүнд иржээ. Тэгсэн хашаан дээр тужид нь:

	 

	Болгоомжтой бай, зуудаг нохой бий!

	 

	гэж биччихсэн байв.

	«Тэр харав уу, хөөш? Хэн аваад ирдэг байна вэ? Бөмбөрүүш юм бол уу? Түүнд л хачин хачин нөхөд байдаг даа» гэж Гена бодов.

	Матар шатан дээр суун, Бөмбөрүүшийн ирэхийг хүлээв.

	Хагас цаг болоод Бөмбөрүүш дуу аялсаар гарч ирэв.

	— Хаанаас энд зуудаг нохой аваад ирэв ээ, чи юм мэдсэн үү? гэж матар асуув.

	Бөмбөрүүш нүдээ бүлтийлгэн гайхаж,

	— Бүү мэд. Өчигдөр л байхгүй байсан шүү дээ. Бодвол Галя авчирсан юм байлгүй гэв.

	Гэтэл Галя ирсэн хойно тэр ямар ч зуудаг нохой авчраагүй нь ил болов.

	— Тэгвэл нохой өөрөө л ирж дээ гэж Бөмбөрүүш дүгнэлт хийлээ.

	— Өөрөө гэнэ? Тэгвэл хэн ингэж бичсэн байх вэ? гэж матар гайхлаа.

	— За ямар ч байсан түүнийг эндээс гаргах хэрэгтэй! Алив жаахан хиам оосорлоод тийш нь хаяад үзье. Нохойг үмхээд авангуут нь хайсан дээгүүр угз татаад гаргачихъя гэж Галя санал дэвшүүлжээ.

	Тэд яг л хэлснээрээ хийлээ. Бөмбөрүүшийн оройн хоолноос зүсэм хиам авч эрчилсэн цаасан оосорт уяад хашаан дээгүүр давуулан шидэв.

	Гэтэл оосроос нь юу ч татсангүй.

	— Хиаманд дургүй юм бол уу? Аягүй бол загасны консервд дуртай байлгүй. Эсвэл бяслаг тавьсан талх идэх гэсэн юм бол уу? гэж Бөмбөрүүш хэллээ.

	— Хэрвээ шинэ өмдөө өмсөөгүй бол ч би түүнд үзүүлээд өгмөөр байна л даа гэж Гена дүрсхийв.

	Тэгээд хашааны цаанаас муур ухасхийн гарч ирээгүй бол энэ явдал юугаар төгсөх байсныг бүү мэд. Муур нөгөө олсонд уяатай хиамыг нь зуучихсан явлаа.

	Тэр, гурван найзыг харснаа дороо гялсхийн зугтав. Бөмбөрүүш оосроос зууран оройнхоо хоолыг салган авч ч амжсангүй. Муур тийм завдал өгөлгүй гялсхийн алга болжээ.

	— Энэ чинь юу болох нь энэ вэ? Нэг юм бичсэн байдаг, өөр юм гарч ирж байдаг! гэж гайхсанаа Бөмбөрүүш хайс татан хашаанд ороод

	— Энд ямар ч нохой алга аа! гэв.

	— Ерөөсөө байгаа ч үгүй биз! Нэг нь л биднийг үймүүлж л дээ! Ердөө л тэрнээс зайлахгүй! гэж Галя тааварлав.

	— Аа хэн тэгснийг нь мэдлээ. Хорлогон хар эмгэн тэгсэн байна! Өөр хэн байх вэ! Түүнээс болоод бид бүтэн оройгоо алдлаа! Маргааш бас эмгэн дахиад л нэг юм бодно харж л байгаарай! гэж Гена дуу алдлаа.

	— Маргааш тэр юу ч бодож чадахгүй! гэж Бөмбөрүүш баттай хэлээд хашаан дээрх бичгийг баллан

	 

	Болгоомжтой бай, зуудаг Бөмбөрүүш бий!

	 

	гэж бичив. Тэгээд уртаа гэгчийн бахим банз авч хайсны дотор талаас налуулан тавив. Хэрвээ одоо нэг нь хайсыг яльгүй онгойлгон, сониуч хоншоороо жаахан шургуулж гэм нь банз зайлшгүй толгой дундуур нь байлгаад авах байв.

	Ингээд Галя, Гена, Бөмбөрүүш гурав гэр гэртээ санаа амар харьцгаалаа.

	
Хорьдугаар бүлэг

	Хорлогон хар эмгэн орой бүр харанхуй болгоод шөнийнхөө дэггүй ажлыг хийхээр гэрээсээ гардаг байлаа. Зарлал, зурагт хуудсан дээрх хүмүүст сахал зурж, хогийн сав онхолдуулан хог тарааж, оройтсон хүмүүсийг цочоон буу тавина.

	Энэ орой ч бас эмгэн гэрээсээ гарч тэжээмэл Лариса хулганаа аван хот руу явлаа.

	Эхлээд барьж буй шинэ байшин руу очиж, ээлжит холион бантангаа тарихаар явав.

	Хашаа руу ойртон очсоноо

	 

	Болгоомжтой бай, зуудаг Бөмбөрүүш бий!

	 

	гэсэн бичиг байхыг олж үзэв. «За энэ чинь зуудаг Бөмбөрүүш гэж юу байдаг бил ээ? Үзэх хэрэгтэй дээ!» гэж бодов.

	Хайсыг онгойлгон, дотогш шагайж хармаар санагджээ. Эмгэн тийнхүү бодоод дөнгөж шагайтал налуулж тавьсан банз нирхийн унаж эмгэний хамрыг ёо гэтэл нь дэлсээд авчээ. 

	Эмгэн

	— Замбараагүй амьтад! Муусайн нооргорууд! Та нарыг дээ, би! Харж л байгаарай! гэж хашхиран, модон галайгаа сугандаа хавчуулан, амьтдын хүрээлэн тийш харайв.

	Хорлогон хар эмгэний толгойд өшөөгөө авах аюултай төлөвлөгөө хэдийн боловсорсон байжээ. Амьтдын хүрээлэнд жигтэйхэн ууртай, мангуу тэнэг Шувуухай хэмээх хирс байдгийг эмгэн мэддэг байв. Эмгэн түүнийг өөртөө дасгахын тулд бүтэн сайн өдөр болгон зөөлөн боовоор тэжээдэг юм санжээ. Хирс таван ширхэг боов идсэн болохоор Хорлогон хар түүнийг нь өөрийнхөө тэжээмэл амьтан болсон гэж бодож байв. Эмгэн түүнд шинэ барилга руу гүйж очоод өөрийнхөө чадах л бүхнийг эвдэлж хэмхэлж «зуудаг Бөмбөрүүшийг» хашраагаад өг гэж тушаахыг боджээ.

	Амьтдын хүрээлэнгийн хаалга хаалттай байлаа. Эмгэн түр зуур бодосхийснээ хашаан дээгүүр даван хирсийн тор луу зүглэв.

	Хирс ч яах вэ унтдагаараа унтаж, хурхирдгаараа хурхирч байжээ. Ийм их шуугиан дунд яаж нэг юм унтаж болдог юм бол гэмээр чанга хурхирч байжээ.

	— Хөөе, босоорой! Ажил байна! гэж эмгэн хэлэв.

	Гэвч Шувуухай юу ч дуулсангүй. Тэгэхээр нь эмгэн торны завсраар гараа шургуулж байгаад бөөр лүү нь шаагаад авчээ. Бас л сэрсэнгүй.

	Эмгэнд урт саваа олж, хирсийн нуруу руу хатгах хэрэг гарав. Шувуухай нэг юм сэрлээ. Сэрээлээ гэж бөөн ууртай юм босож ирэв. Тэр мэдээж, хэзээ юун боов идсэн тухайгаа ч хэдий нь мартсан байжээ.

	Хорлогон хар торных нь үүдийг нээгээд «Урагшаа», «Түргэлээрэй!» хэмээн хашхиран, хүрээлэнгийн хаалга руу гүйв.

	Хирс түүний араас ухасхийв. «Урагшаа», «Түргэлээрэй» гэсэн команд дуулсандаа ч биш, тэрхүү Хорлогон эмгэнийг мөргөж хаяхыг л туйлгүй их хүсжээ.

	Хаалга хүрээд Хорлогон хар зогслоо.

	— Зогс! Хаалга нээх хэрэгтэй гэж хэлсэн боловч хирс зогссонгүй хар эрчээрээ давхиж ирээд эмгэнийг өлгөж хаясанд Хорлогон хар нүд ирмэхийн зуурдгүй хашаа даван унав.

	— Дээрэмчин! Дэггүй гөлөг! Би чамд одоохон үзүүлээд өгье! хэмээн эмгэн хашхиран, гэмтсэн газраа дарж зогслоо.

	Гэвч эмгэнд үзүүлэх завдал өгсөнгүй. Хирс хаалгыг хэмх татан эмгэнийг цааш элдэв.

	— Заяа нь хаясан дэггүй чөтгөр! Одоохон би чамайг цагдаад хэлээд шоронд хийлгэнэ! Чамайг гайгүй сургаад өгнө өө! хэмээн эмгэн хар тэнхээгээрээ хашхиран гүйнэ.

	Хэрвээ цагдаа руу очвол хирсийг бус харин эмгэнийг л өөрийг нь сургах ёстой байлаа. Тийм болохоор тийш очих боломжгүй байжээ.

	Замд нь өндөр мод дайралдаагүй сэн бол тэр хоёр юу болох байсныг бүү мэд. Эмгэн агшны дотор модны оройд авиран гарчээ.

	— Болоод явчихлаа хэмээн эмгэн мөчир дээр суудлаа засан, тэр муу яаж наашаа авирч чаддаг юм бэ. Гүг-гүү, гүг-гүү! гэж додигор суув.

	Хирс тэр хавьд нь эргэлдэж эргэлдэж, хажууханд нь аятай суваг байсанд тийшээ орон унтаад өгчээ.

	
Хорин нэгдүгээр бүлэг

	Тэр үед Бөмбөрүүш матрынд оройжин суугаад, харихаар гэрээ зүглэжээ. Замдаа барилга дээгүүрээ дайран юу болсныг шалгаадахъя гэж бодов. Одоо үед тэр бол илүү зан биш шүү дээ.

	Бөмбөрүүш харанхуй гудамжаар аяархан явж байв. Хотынхон аль эрт унтчихсан болохоор ойр хавь ганц ч хүн үл үзэгдэнэ. Гэтэл яг толгой дээр нь өндөр модон дээр чимээ гарах шиг болов.

	— Тэнд хэн байна?

	— Би байна. Хорлогон хар эмгэн байна гэх нарийхан дуу гарав. Үнэхээр ч Бөмбөрүүшид хуучин танил нь харагдлаа гэнэ.

	— Чи тэнд юу хийж байгаа юм бэ?

	— Дүүжлээтэй байна. Хоёр цаг боллоо.

	— За, за гээд Бөмбөрүүш цааш зүглэв.

	Эмгэний үг түүнд огтхон ч гайхалтай санагдсангүй. Хорлогон хар ер юу гэж ч хэлж чадах байлаа. Хэрвээ эмгэн хоёр цаг модон дээр дүүжлээтэй байгаа бол лав юу хийж байгаагаа мэдэх л ёстой. Гэлээ ч Бөмбөрүүш жаахан явж байгаад эргээд ирлээ.

	— Наад руугаа чи аль хэр удаан авирав? Бодвол цагаас доошгүй л болоо биз дээ?

	— Тэгж ярихгүй ээ. Би ч бас тийм чөдөртэй юм шиг амьтан биш шүү. Арван секундийн дотор л гарсан!

	— Арван секундийн дотор оо? Тийм хурдан уу? Яагаад тэр бил ээ?

	— Яах юу байх вэ, миний араас хирс хөөж явсан юм чинь?

	— Тэгнэ ээ тэр! хэмээн Бөмбөрүүш сунжруулан хэлээд, — Хэн түүнийг хүрээлэнгийн хашаанаас гаргаа вэ? Яах гэж гаргаа юм бол? гэж асуув.

	Гэвч эмгэн олон юм тайлбарлахыг үл хүсжээ.

	— Олон юм сонсвол одоохон хөгширдөг юм! гэж хэлээд дуугүй болов.

	Бөмбөрүүш тэндээ хэсэг бодлогошрон зогслоо. Тэрхүү ууртай догшин тэнэг хирсийн тухай олонтоо сонссон болохоор ямар нэгэн юм хийхгүй бол болохгүй гэдгийг сайн мэдэж байжээ. Тэгэхгүй бол зөвхөн Хорлогон хар ч биш, хотын бүх хүмүүс удалгүй гацуур модны чимэглэл мэт модон дээр суух хэрэг гарах байлаа.

	— Одоохон түүнийг олж авъя! гэж баатар маань шийджээ.

	Хэдхэн секундийн дараа Бөмбөрүүш газар дээр хэвтэж буй амьтан дээр улаан яваад орчхов. Хирс босон харайж тэр баатарлаг эрийн араас элдэв. Тэд гудамжаар галзуу хурдан давхицгаалаа. Бөмбөрүүш гүйж гүйж нэг булангаар эргэсэнд хирс хэт үсрэн давхижээ.

	Одоо бол Бөмбөрүүш өөрөө түүнийг алдахгүйн тулд араас нь нэхэн гүйв. Бололцоо гармагц амьтдын хүрээлэн рүү утасдаж, тэднийхнээс тусламж гуйя гэж бодож явжээ.

	Бас гүйж явах зуур «үүнийг барьсны төлөө намайг юугаар шагнах бол» гэж бодож явлаа.

	«Живэгсдийг аварсны төлөө», «Эр зоригийн алдар», «Хөдөлмөрийн алдар» гурван медаль бүгдийг тэр мэдэх ажээ. Ийм тохиолдолд «Живэгсдийг аварсны төлөө» медаль өгөхгүй нь мэдээж.

	Бодвол «Эр зоригийн алдар» медаль л өгөх байх» хэмээн бодон Шувуухайгаа элдэж явлаа.

	«Үгүй байх аа. Хаанаас л «Эр зоригийн алдар» медаль өгөв гэж дээ» гэдэг бодол галзуурсан хирсээс эргэн зугтах үед толгойд нь зурсхийв.

	Харин хирсээс зугтан арван таван километр гүйсэн хойноо «Хөдөлмөрийн алдар» медаль авах нь ч зайлшгүй ээ гэдэг итгэл төржээ.

	Бөмбөрүүшид замын хажуугийн онцгой байшин харагджээ. Шуудхан л түүнийг чиглэв. Хирс түүнийг нэхсээр л байв. Тэд байшинг тав юм уу, зургаа тойрлоо.

	Одоо бол хэн нь хэнийгээ хөөж яваа нь ч мэдэгдэхээ болив. Хирс нь бөмбөрүүшийг элдэж яваа юм уу, Бөмбөрүүш нь хирсээ хөөж яваа юм уу, аль эсвэл тус тусдаа гүйж ч яваа юм уу, бүр учир нь олдохоо болив.

	Энэ толгой эргэсэн байдлын учрыг олохын тулд Бөмбөрүүш хажуу тийшээ огло харайн гарлаа. Хирс ганцаараа байшин тойрон давхиж байх хооронд Бөмбөрүүш урт сандал дээр тайванхан юм бодож суув.

	Гэв гэнэтхэн толгойд нь нэг уран ухаан оржээ.

	— Хөөе нөхөөр! Миний араас элдээд байгаарай! гэж хирсэд хашхирчхаад цаашлах тусам улам нарийсдаг гудамжаар орон гүйв.

	Шувуухай араас нь элдэн хөөлөө.

	Гудамж улам л нарийссаар байв. Тэгсээр бүр нарийсаж, хирс бүр явж чадахаа болилоо. Тэр байшингуудын хооронд яг л лонхны бөглөө шиг гацаж орхив!

	Өглөө нь түүнийг авахаар амьтдын хүрээлэнгээс хүмүүс иржээ. Тэд Бөмбөрүүшид дахин дахин баяр хүргээд хэрвээ заан нь тугаллаад илүү тугалтай болбол амьд тугал бэлэглэнэ гэж ам гарав!

	Харин Хорлогон хар эмгэнийг гал командынхан бөөнөөрөө очин, модон дээрээс нь буулгаж авсан гэнэ.

	
Хорин хоёрдугаар бүлэг

	Одоо барилгын ажлыг үймүүлэх хүн нэг ч үгүй болов. Гэлээ ч ажил урагш муутай л байлаа.

	— Хойшид хэрвээ бид ийнхүү гурвуулхнаа барих юм бол байшин маань жилээс нааш дуусахгүй! Бидэнд тусламж зайлшгүй хэрэгтэй байна! гэж Гена нэг удаа яриа дэлгэв.

	— Яг үнэн! Тэр байтугай би хаанаас туслагчид олохыг ч мэдэж байна хэмээн Бөмбөрүүш түүнийг дэмжлээ.

	— Туслах хүмүүс хаа байна?

	— Одоохон хэлээд өгье. Бид энэ байшинг хэний төлөө барьж байгаа бил ээ?

	— Нөхөрлөж, найзлахыг хүссэн улсад л зориулж байгаа!

	— Тэгвэл тэд л бидэнд тусална биз, зөв үү?

	— Яг зөв! Чи ёстой мэргэн бодсон байна! Тэднийг заавал дуудах хэрэгтэй юм байна! гэж Галя дуу алдав.

	Барилга дээр туслагчид үзэгдэх боллоо. Анюта анааш, Мария Францевна сармагчин, сул сурлагатан Дима хүртэл ирлээ. Тэрнээс гадна барилгачидтай маш их даруу, хүмүүжил сайтай, тувт онц сурдаг Маруся охин ирж нийлэв. Тэр дэндүү даруу бөгөөд хүний нүдэнд өртдөггүй байсан болохоор бас л найз нөхөдгүй байсан юм санжээ. Тэр байтугай байшингийн дэргэд ирж, туслах болсныг ч анзаарсан хүнгүй байжээ. Дөрөв юм уу, тав дахь хоног дээр л сая түүний ирснийг мэдсэн байна.

	Барилгачид бүр орой болтол ажиллав. Харанхуй болсон хойно анааш охин шүдэндээ дэнлүү зуун талбайг гэрэлтүүллээ. Гагцхүү түүний нь төлөө «баярлалаа» гэж хэлж болохгүй байв. Яагаад гэвэл хэрвээ тэгж хэлэх л юм бол анааш заавал «зүгээр зүгээр» гэж хэлэх тул дэнлүү нь нөхрийнх нь толгой дээр унах байлаа. Нэгэн орой гэрэл дор гартаа тэмдэглэлийн дэвтэр барьсан өндөр хүн орж ирлээ.

	— Сайн байцгаана уу? Би сонины газраас явна. Та нар юу хийж байгаагаа надад тайлбарлаж өгөхгүй юу гэж тэр хүн хэллээ.

	— Бид байшин барьж байна гэж Гена хариуллаа.

	— Ямар байшин? Хэнд зориулсан юм бэ? Надад тоо баримт л их хэрэгтэй байна гэж сурвалжлагч шалж эхэллээ.

	— Бидний барьж байгаа байшин яльгүй жижигхэн. Өргөөшөө тав, уртаашаа таван алхам л байх гэж матар тайлбарлан өгүүллээ.

	— Хэдэн давхар вэ?

	— Дан байшин

	— За байз бичээд авъя гээд сурвалжлагч дэвтэр дээрээ нэг юм татлаад, — Цааш нь яриарай! гэв. (Анааш, түүнд гэрэл барьж өглөө.)

	— Дөрвөн цонхтой, нэг хаалгатай хэмээн Гена яриагаа үргэлжлүүлж, — Тийм ч өндөр биш ээ, хоёр метр. Хэн найз нөхөртэй болохыг хүссэн болгон энд ирж өөртөө анд нөхөр олж авах юм байгаа юм. Энд энэ цонхны дэргэд бид ажиллах ширээ тавина. Тэнд тэр хаалганы дэргэд ирэгсдэд зориулж буйдан тавина хэмээн тайлбарлан ярив.

	— Барилга дээр хэн хэн ажиллаж байна?

	— Бид бүгдээрээ. Би, Бөмбөрүүш, анааш охин, сул сурлагатан Дима, тэгээд бусад хүмүүс байна гэж Гена зааж хэлэв.

	— Тодорхой байна, тодорхой байна, бүх юм ойлгомжтой. Гагцхүү та нарын тоо баримт чинь л нэг онцгүй байна даа. Бага сага засах л хэрэг гарах нь ээ дээ гээд сурвалжлагч үүд рүү чиглэн, — За баяртай, маргаашийн сонин уншицгаагаарай гэв.

	Найз нөхөд маргаашийнх нь сониноос:

	 

	МЭДЭЭ

	Манай хотод гайхамшигт байшин 

	Нөхөрлөлийн ордон баригдаж байна. 

	Өндөр нь арван давхар. 

	Өргөн нь таван алхам, 

	Урт нь өргөнийхөө адил 

	Барилга дээр 

	Арван матар 

	Арван анааш 

	Арван сармагчин 

	Арван мундаг онц сурлагатан ажиллаж байна 

	Барилга хугацаандаа баригдаж дуусна.

	 

	гэсэн тэмдэглэл уншаад ихэд гайхацгаав.

	— Бас ярив аа. Арван матар гэнэ шүү. Ингэж нэмэх гэж байх уу!

	— Донгосдог амьтан! Арван мундаг онц сурлагатан гээд хэнэг ч үгүй залчихсан байна шүү! Би тийм амьтдыг мэднэ ээ! гэлцэв.

	Үүнээс хойш тиймэрхүү унжгар амьтдыг байшиндаа нэг ч алхам ойртуулахгүй. Арван их буугаар буудсан ч ганц алхуулахгүй гэж барилгачид санал нэгтэй тогтоцгоов.

	
Хорин гуравдугаар бүлэг

	Байшин өдрөөр бус цагаар өндөрсөж байлаа. Эхлээд матрын өвдгөөр байв. Дараа нь хүзүүгээр нь татлаа. Дараа нь бүр гараа өргөөд ч харагдахаа болив. Цөм маш их таатай байлаа. Гагцхүү Бөмбөрүүш л өдөр ирэх тусам улам гунигтай байх болов.

	— Юу болов? Эвгүй юм тохиолдов уу? гэж матар нэг удаа асуулаа.

	— Тийм ээ. Муу юм болоод байна. Дэлгүүр маань хаагдах гээд байна. Үнэ хямдарсан барааг хэн ч авахаа болилоо гэж Бөмбөрүүш гомдолтой өгүүлэв.

	— Тэгээд эртний хэлэхгүй юунд дуугүй яваад байсан юм бэ? гэж Гена зэмлэлээ.

	— Та нарын сэтгэлийг дэмий юманд зовоогоод яах вэ гэж бодсон юм. Санаа тавих юм та нарт хангалттай байгаа шүү дээ!

	— Дэмий юманд сэтгэл зовоогоод яах вэ гэнэ шүү! гэж матар дүрсхийснээ, — За за яах вэ, бид чамд яаж ийгээд тусална гэж амлав.

	— Арга олсон олсон. Дэлгүүр чинь хэдэд онгойдог юм бэ? гэж тэр таван минут болоод хашхирч асуулаа.

	— Арван нэгд.

	— Сайн байна! Бүх юм бүтнэ, санаа зоволтгүй!

	Маргааш нь матар юуны өмнө ажлаасаа чөлөө гуйлаа. Түүний оронд амьтдын хүрээлэнд нөгөө ээлжийнх нь Валера жижүүрлэв.

	Гена болон тэр өглөө сул байсан бусад нөхөд нь Бөмбөрүүшийн дэлгүүрийн үүдэнд нээгдэхээс нь хоёр цагийн өмнө цугларцгаалаа.

	Гена, Галя, Дима, урт хүзүүт анааш охин, Бөмбөрүүш өөрөө дэлгүүрийн үүдэнд холхицгоон, байн байн цонхоор харж

	— Хэзээ онгойлгох юм бол? Ямар онгойдоггүй юм бэ? гэлцэн тэсэж ядан дуу алдацгааж байв.

	Дэлгүүрийн дарга, худалдагчид нь ирлээ.

	Тэд ч бас дэлгүүрийнхээ цонхоор шагайцгаан,

	— Хэзээ онгойх юм бол? Онгойгоосой бил ээ? гэцгээн дуу алдана.

	Хорлогон хар эмгэн тэжээмэл Лариска хулганаа тэвэрсээр хажуугаар өнгөрөв. Тэгснээ бодож, бодож оочирлосон улсын ард ирж зогсов.

	Том цүнх барьсан нэг ягжгар өвгөн ирэн, түүнээс юу гарах гэж байгааг асуулаа. Хорлогон хар юу ч хэлсэнгүй, чөтгөр бүү мэд гэсэн янзтай мөрөө хавчгасхийлгэв.

	Өвгөн "Бодвол нэг л сонин юм гарах юм байлгүй" гэж бодоод бас цонх руу очиж шагайж харлаа.

	Товчхон хэлэхэд дэлгүүрийг нээх болтол оочирлосон улс бүр эх захаа алдав.

	Арван нэгэн цагт дэлгүүр нээгдэхэд хүмүүс чихэлдэн орлоо. Тэд гартаа юу л дайралдсаныг худалдан авав. Хоёр цаг оочирлочхоод юу ч авахгүй гарна гэдэг харамсалтай байжээ. Бүх улс цахилгаанаар хангагдсан болохоор керосиноор асдаг дэнлүү л хэнд ч хэрэггүй байжээ.

	Тэгэхээр нь дэлгүүрийн дарга будаг цаас авч

	 

	Керосиноор асдаг дэнлүү гарна!

	Худалдаа хашаан дотор!

	Нэг хүнд хоёроос илүүг өгөхгүй!

	 

	гэж бичээд наачхав.

	Худалдан авагсад тэр дорхноо хашаа руу хуйлран гарцгаалаа. Дээр дороо орон дэнлүү авцгааж гарлаа. Дэнлүү олж авсан нь их л маадгар алхах бөгөөд хүрээгүй нэг нь маш их гомдон дэлгүүрийн захиргааг харааж загнаж байв.

	Хорлогон хар эмгэний хувьд бол ярих юмгүй байжээ. Тэр өөртөө болоод Ларискадаа зориулж аль хэдийн дөрвөн дэнлүү олоод авчихсан байв. Тэр нь тэгээд одоо болтол хадгалаатай байгаа бөгөөд тартагтаа тулах үед л гаргах юм гэнэ дээ.

	
Хорин дөрөвдүгээр бүлэг

	Нэг бүтэн сайн өдөр Гена бүх барилгачдад хандаж

	— Байшингийн хана ерөнхийдөө бэлэн боллоо. Одоо чухам юугаар дээвэр хийх вэ? гэдгийг л шийдэх хэрэгтэй байна гэв.

	— Юугаар хийх вэ гэсэн чинь юу гэсэн үг вэ? Тэрийг бодоод байх юм байна уу? гэж анааш охин дуу алдаад бөхийж буруу өрсөн тоосгыг засаж тавиад

	— Дээврийг чинь ихэнхдээ ус нэвтрүүлдэггүй материалаар л хийдэг шүү дээ. Уг нь дээвэргүй байсан ч яадаг юм бэ? гэв.

	— Баярлалаа. Бидэнд бүр ч ойлгомжтой боллоо! гэж матар Анютад талархал илэрхийлээд, — Манай зөрүүд сармагчин охин юу хэлэх сэн бол? гэж сармагчнаас асуув.

	Мария Францевна хэсэг зуур бодсоноо, халааснаасаа нусны алчуур гаргаж түүн дээр аман дахь эрдэнэсийнхээ санг гаргаж тавиад хэлсэн нь:

	— Хэлэх юм юу ч алга хэмээжээ.

	Ингэж хэлээд үнэт зүйлсээ нямбайхан гэгч буцааж хийлээ. Дашрамд хэлэхэд, сүүлийн үед сармагчны хацар үлэмж пөмбийсөн байв. Түүнд шинэ танилууд нь янз бүрийн жижиг сажиг зүйлээ хадгалуулах болжээ.

	Жишээлэхэд гудамжнаас чемоданы түлхүүр оллоо гэж бодъё. Тэгвэл чемоданыг нь олтлоо түлхүүрээ сармагчинд хадгалуулж болох л юм. Чемодан олдон олдтол түлхүүр түүний аманд бүрэн бүтэн байж л байна.

	— За байз тэгээд хэн ч, юу ч зөвлөхгүй юм гэж үү? гэж Гена гайхан асуув.

	— Надад болох уу? гэж номой охин Маруся зөвшөөрөл аваад, — Би нэг арга олох шиг боллоо. Манай энэ байшингийн эргэн тойрон хашаа байна. Одоо бол тэр хэрэггүй шүү дээ! Тэгэхлээр түүгээр л дээвэр хийчихмээр юм! гэхэд барилгачид,

	— Ура! Зөв бодсон байна! Яг зүйтэй! гэж хашхиралдав.

	— За тэр болно оо! хэмээн Гена зөвшөөд, — Тэгвэл хадаас хаанаас олох вэ? гэж асуух зуур санаандаа бодон, — Ойролцоогоор дөчин ширхэг хадаас хэрэгтэй. Түүнийг хаанаас олъё гэж бодож байна гэж асуув.

	Бүгд Бөмбөрүүш рүү харлаа.

	— Хэрэгтэй л бол хэрэгтэй шүү дээ! Би олно оо! гэж тэр хэллээ. Тэр жаахан бодож сууснаа хотын бүр зах руу гүйгээд явчихлаа. Тэнд хотын барилгын хамгийн гол агуулах байдаг юм санжээ.

	Агуулахын үүдэнд урт сандал дээр ерөнхий нярав нь суучихсан «Беломор» хэмээх тамхи татаж байв. Тэр эсгий гутал өмсжээ.

	Бөмбөрүүш яриагаа их л холоос эхэлье гэж бодов.

	— Нар гийж, зүлэг ногоороод л байна! Гэтэл бидэнд хадаас маш хэрэгтэй байдааг! Нэг жаахныг ч өгчихгүй биз дээ? гэж хэлэв.

	— Энэ зүлэг ногоорч байгаа юм биш ээ. Будаг асгачихсан юм. Харин хадаасны хувьд бол олдохгүй шүү. Хайрцаг нэг бүр нь тооцоотой гэж нярав хэлэв.

	— Тэгсэн ч гэсэн шувууд шулганалдаад л байна. Сонсох сайхан шүү! гэж Бөмбөрүүш яриагаа үргэлжлүүлж, — Жаахан илүү юм олдчих юм биш биз дээ! Бидэнд ердөө яльгүй жаахан хэрэгтэй байна! гэв.

	— Хэрвээ шувуухай жиргэж байх шиг байгаа бол... хэмээн нярав шүүрс алдаад хаалга л хяхтнаж байгаа биз дээ. Хадаас эрэхийн ч хэрэггүй. Илүү юм юу ч байхгүй гэв.

	— Шувуу жиргээгүй юм бол тун ч харамсалтай л байна даа. Уг нь бид Нөхөрлөлийн ордон барьж байгаа юм сан гэж Бөмбөрүүш учраа хэлэв.

	— Нөхөрлөлийн ордон гэнэ ээ? Тэгвэл ч өөр хэрэг шүү! Тийм бол би чамд хадаас өгнө өө. Явдал нэгэнт тиймээс хойш одоо яах вэ, хадаас авалгүй яах вэ! Гагцхүү би чамд махир хадааснаасаа л өгнө. Болно биз дээ? гээд нярав хөгжөөд явчхав.

	— Болно, болно. Их баярлалаа танд. Хэрэв махир хадаас өгөх юм бол нэгмөсөн бас махир алх өгөөрэй! гэж Бөмбөрүүш баяртай өгүүлэв.

	— Махир алх аа? Яах гэж байгаа юм бэ? гэж нярав гайхав.

	— Юу яах гэж байгаа юм бэ гэж? Махир хадаасаа хадахгүй юу!

	Энэ үед нярвын дүр үзүүлсэн эсгий гуталтай хүн тэсэж чадсангүй хөхөрч гарав.

	— Тийм бол одоо яая гэхэв! Чамд би шулуун хадаас өгье. Махир хадаасаа өөрөө тэгшилж авахаас. Май ав, ав.

	Баярласан Бөмбөрүүш тэр дороо барилга руугаа гүйлээ.

	
Хорин тавдугаар бүлэг

	Тэгээд байшин бараг бэлэн боллоо. Яльгүй жаахан ажил үлдсэн байв. Байшингийнхаа гадна доторхыг л будчихвал гүйцэх байлаа. Гэтэл нөхдийн санал зөрөв.

	Гена матар өөрөө ногоон болохоороо байшингаа ногооноор будах нь зүйтэй гэлээ. Яагаад гэвэл тэр нь нүдэнд хамгийн аятайхан харагддаг өнгө гэнэ ээ. Гэтэл бор сармагчин Мария Францевна хамгийн аятайхан өнгө бол бор өнгө гэлээ. Тэгтэл унжгар Анюта хамгийн сайхан өнгө бол анаашны л өнгө гэж олон дахин батлан хэллээ. Хэрвээ байшингаа тийм л өнгөөр будвал хотын бүх анааш барилгачдад туйлгүй их баярлана гэнэ ээ.

	Эцэст Бөмбөрүүш тэднийг хүн бүр нэг хана сонгон авч өөрийнхөө дуртай өнгөөр будах санал гаргалаа.

	Байшин нь бахархам сайхан өнгө зүстэй болжээ. Бүх хана нь өөр өөр өнгөтэй болов. Нэг нь ногоон, нөгөө нь бор, гурав дахь нь хар толботой шар өнгөтэй болжээ. Харин дөрөв дэх хана нь солонгын өнгөтэй болжээ. Юу гэвэл тэр ханыг будсан сул сурлагатан Димад өөрийн дуртай өнгө гэж байдаггүй тул багсаа будагтай хувин болгонд ээлж ээлжээр дүрсээр тийм хана буй болгожээ.

	— Байшингаа нээх үед чамаар баяр талархлын үг хэлүүлье гэж Гена бид хоёр тохирлоо гэж Галя Бөмбөрүүшид хэлэв.

	— Би чадахгүй байх аа даа, айж байна. Урьд өмнө нэг ч удаа үг хэлж үзээгүй шүү дээ гэж Бөмбөрүүш хариуллаа.

	— Зүгээр, зүгээр хэлж чадалгүй яадаг юм бэ. Харин жаахан сургууль хийх хэрэгтэй. Би чамд одоо нэг жаахан шүлэг хэлж өгье. Чи түүнийг дахин дахин унш! Хэрвээ түгдрэлгүй уншиж чадвал ямар ч үг хэлж чадна гээд бүр багадаа цээжилсэн нэгэн түргэн хэллэгийн үгийг хэлж өгөв:

	 

	Баавгай шүүшиг хатааж 

	Бамбаруушуудаа цөмийг нь урьжээ. 

	Бамбаруушууд шүүшгийг нь хазаад 

	Байдаг шүдээ булгалж орхижээ.

	 

	— Энэ чинь их амархан шүлэг байна. Одоохон би давтаад хэлээдэхье гэж Бөмбөрүүш дотроо боджээ.

	Тэгээд уншиж гарсан нь

	 

	Баавгай жүүшиг атааж

	Бамбалуушнуудаа жөмий нь урьжээ. 

	Бамбалуушнууд жүүшгий нь азаад 

	Байдаг жудээ булгалж олхижээ.

	 

	«Үгүй ээ. Нэг л буруу хэлээд байх шиг байна. Хаанаас «бамбалууш», «азах» байх вэ дээ? «Бамбарууш», «хазах» гэж зөв хэлэх ёстой. За байз дахиад нэг хэлээд үзье» гэж бодов.

	Баавгай шүүшиг хатааж хэмээн зөв хэлж эхэллээ. Тэгснээ

	 

	Бамбалуушнуудаа цөмий нь урьжээ.

	 

	гэж бараг зөв хэлэв. Гэвч цаашаа:

	 

	Бамбалуушнууд жүүшгий нь азаад 

	Байдаг жүдээ булгалж олхижээ.

	 

	болоод явчхав.

	— Одоо жүү болох нь энэ вэ? Хол үг элж жадахаа ч болих нуу! гэж Бөмбөрүүш өөртөө уурлаад, — Тэгвэл улам жайн дахин дахин автаад өгийл дөө! гэж хэлэв.

	
Хорин зургаадугаар бүлэг

	Баяр нь үнэхээр сайхан боллоо. Бүх барилгачид баяр хөөртэй бөгөөд гоё ганган ирцгээжээ.

	Гена матар хамгийнхаа гоё костюмыг өмсөж, хамгийн сайхан сийрсэн малгайгаа өмсжээ. Галя өөрийнхөө дуртай улаан малгайгаа өмсөж, анааш охин Анюта, сармагчин охин Мария Францевна хоёр дөнгөж сая химийн цэвэрлэгээнээс ирсэн юм шиг л байв.

	Галя, Гена, Бөмбөрүүш гурав индэр дээр гарч ирлээ.

	— Хүндэт эрчүүд ээ! гэж Галя үгээ эхлэв.

	— Хүндэт бүсгүйчүүд ээ! гэж матар үргэлжлүүллээ.

	— Бас хүндэт багачууд аа! гэж Бөмбөрүүш хамгийн сүүлд ямар нэг юм хэлэх ёстой байсан учир хэлэв.

	— Одоо та бүхэнд Бөмбөрүүшээс үг хэлнэ гэж Галя зарлалаа.

	— Хэл, хэл. Чи бэлэн биз дээ? гэж түүнийг матар түлхэж гаргалаа. Түүний хэлсэн нь:

	— Жа байз би үүгээ элэх вэ? Бид жөм маш их баялтай байна! Балиад л байсан, балиад л байсан, ашгүй нэг юм бальж дууслаа! Бид жөм андтугай! Улай гэж Бөмбөрүүш үгээ төгсгөлөө.

	Барилгачид цөм,

	— Урай! гэж сүртэй хашхирлаа.

	— Жа ааж байна? Би жостой мундаг үг элсэн биз? гэж Бөмбөрүүш нөхдөөсөө асуулаа.

	— Жостой мундаг үг элсэн. Жостой жүлхий хүн байна! гэж Гена түүнийг магтав.

	Үүний дараа босго хөндлөн уясан туузыг матар баяр баясгалантай хайчилж, олны алга ташилт дор Бөмбөрүүш орох хаалга нээлээ.

	Гэтэл хаалга дөнгөж нээмэгц толгой дээр нь том улаан тоосго тасхийгээд явчхав! Бөмбөрүүшийн толгой доторх нь дээр дороо ороод явчихжээ. Тэр хаана тэнгэр, хаана газар, хаана байшин, хаана Бөмбөрүүш өөрөө байгааг ч мэдэхээ болив.

	Гэлээ ч Бөмбөрүүш түүнийг хэн үйлдсэнийг дор нь санав.

	— Гайгүй ээ, чи тэгж л бай. Чамайг даа би! Муу хувь заяагүй Хорлогон хар чи тэгж л бай. Би чамтай тооцоо хийхээ л нэг хийнэ дээ гэж хэлэв.

	Энэ үед нөгөө хувь заяагүй Хорлогон хар нь өөрийнхөө байшингийн тагтан дээр зогсоод Бөмбөрүүшийн толгой дээр томоо хавдар үүсэхийг яндан дурангаар харж зогсов.

	Эмгэн бас тэжээмэл Ларискагаа яндангаараа харуулж, хоёулаа хэзээ ч байгаагүй их баяр хөөртэй зогслоо.

	
Хорин долоодугаар бүлэг

	— За одоо ажилдаа орцгооё. Цөмөөрөө хэнд ямар нөхөр хэрэгтэйг бүгдийг нь дэвтэртээ бичиж авъя. За хэн эхлээд хэлэх вэ? гэж Галя ажилдаа оров.

	Гэтэл бүгд чив чимээгүй. Эхлэх хүн нэг ч байсангүй. Хачин юм даа.

	— Хэн эхлэх вэ? Хэн ч алга болчихлоо гэж үү? хэмээн Галя дахин асуулаа.

	Бүгд дуугүй л байлаа. Тэгэхээр нь Галя урт хүзүүт анааш охинд хандаж,

	— Чамд одоо найз хэрэггүй болчихсон гэж үү? гэж асуулаа.

	— Хэрэггүй. Аль хэдий нь хэрэггүй болсон. Надад найз байгаа гэв.

	— Хэн байдаг бил ээ? гэж Бөмбөрүүш сонирхов.

	— Юу хэн гэж? Мэдээж, сармагчин л байхгүй юу? Бид хоёр аль хэдийн найз болцгоочихсон!

	— Тэгээд та хоёр яаж зугаалах юм бэ? Тэр чинь бас л нүх рүү уначихна шүү дээ? гэж Бөмбөрүүш сониучирхлаа.

	— Үгүй ээ, заяа нь унахгүй гээд анааш бөхийн матрын сийрсэн малгайнаас тасарч унасан хэсгийг зажлан, — Зугаалах үед тэр миний хүзүүн дээр яг л дээлийн зах шиг наалдчихна. Тийм болохоор ярихад ч амар гэв.

	— Мөн дөө! Миний ухаанд тэгнэ чинээн ер орсонгүй шүү! гэж Бөмбөрүүш гайхширан дуу алдав.

	— Дима чи юу гэж бодож байна? Арай найзтай болчхоогүй биз дээ?

	— Болсон. Болох болохдоо яаж болсон гэж санана! гэж Дима хэлэв.

	— Хэн байдаг бил ээ? Хэрвээ нууц биш бол бидэнд найзаа үзүүлэхгүй юу?

	— Энэнээс өөр хэн байх вэ гэж Дима Маруся руу хуруугаараа заав.

	— Хүүе тэр чинь ганц ч муугүй хүүхэд шүү дээ! гэж Гена матар дуу алдав.

	— Уг нь ч тэр нь тийм л дээ! гэж хүү зөвшөөрөөд, — Гэхдээ хоёр авах нь гол биш. Хэрвээ хоёр авдаггүй бол тэр хүн хэрэггүй хүн биш шүү дээ! Тэр ч байтугай харин түүнээс будаа идэж ч болно. Маруся надад хичээл хийхэд минь тусалдаг юм. Ойлгов уу?

	— Тэр тусмаа сайн. Сайхан үерхэх хэрэгтэй. Бид баяртай байх болно, зөв биз дээ? гэж Галя хэллээ.

	— Яриагүй зөв. Харин одоо ингээд бидний оролцоогүйгээр цөмөөрөө хоорондоо найзалчихсан юм чинь бид хэнийгээ нөхөрлүүлдэг бил ээ? гэж Гена, Бөмбөрүүш хоёр асуулаа.

	Үнэн л үг байлаа. Өөр найзгүй хүн нэг ч байсангүй.

	— Юу болж байна? Байшин барьж барьчхаад бүх юм хэрэггүй болж байна уу? гэж Бөмбөрүүш гунигтай өгүүлэв.

	— Ор ч хэрэггүй болоогүй байх шүү. Нэгдүгээрт бид анааш, сармагчин хоёрыг найзлуулсан. Тийм биз дээ? гэж Галя эсэргүүцэв.

	— Яг үнэн! гэж бусад нь хашхирцгаалаа.

	— Хоёрдугаарт бид Дима, Маруся хоёрыг найзлуулсан, тийм үү?

	— Яг үнэн! гэж нөхөд нь бас л чанга хашхирцгаав.

	— Гуравдугаарт бид одоо шинэ байшинтай болсон болохоор хэн нэгэндээ бэлэглэж болно. Жишээ нь Бөмбөрүүш маань утасны пинд амьдарч байна? Тийм үү?

	— Яг үнэн! гэж нөхөд нь гурав дахь удаагаа хашхиралдав.

	— Үгүй, тэр болохгүй гэж Бөмбөрүүш гэнэт эсэргүүцэв. Энэ байшинг ганцхан надад биш цөмд нь өгөх хэрэгтэй. Бид энэ байшиндаа клуб нээгээд оройд цуглан бие биетэйгээ уулзан, тоглож байх хэрэгтэй! гэхэд матар:

	— Чи тэгээд яах юм бэ? Чи тэр утасныхаа пинд яаж байх юм бэ? гэж асуув.

	— Зүгээр зүгээр. Би яаж ийгээд аргаа олно. Харин намайг хүүхдийн цэцэрлэгт тоглоомоор авдаг сан бол ёстой болоод явчих нь тэр! Өдөр нь хүүхдүүдтэй тоглоод, шөнөд нь энэ цэцэрлэгт унтаж, түүний зэрэгцээ бас манаач хийнэ шүү. Даанч намайг цэцэрлэгт авах хүн алга. Би чинь үл мэдэгдэх амьтан шүү дээ гэхэд матар,

	— Үл мэдэгдэх гэсэн чинь юу гэсэн үг вэ? Харин ч бүр нэртэй цуутай гээч! Би л харин чам шиг ийм үл мэдэгдэх амьтан баймаар байна! гэж сүрхий нухацтай хэлэв.

	— Бид цөмөөрөө чамайг аваач гэж гуйна. Чамайг аль ч цэцэрлэг ажилд авна. Авах авахдаа бүр баяр хүргэх болно! гэж амьтад Бөмбөрүүшийг тайтгаруулав.

	— Хэрвээ тийм бол ч би маш жаргалтай байна шүү! гэж Бөмбөрүүш баяртай хэллээ.

	Манай баатрууд яг л ярьснаараа хийлээ. Байшиндаа клуб нээн, Бөмбөрүүшээ хүүхдийн цэцэрлэгт тоглоомоор өгөв. Бүгд маш их сэтгэл ханамжтай байлаа.

	Тийм учраас би харандаагаа авч

	 

	ТӨГСЛӨӨ

	гэдэг ганцхан богинохон үг бичихээр шийдэв.

	Гэтэл намайг дөнгөж харандаагаа авч «Төгслөө» гэж бичтэл Бөмбөрүүш гүйж ирээд

	— Яаж ингэж төгсгөж болдог юм бэ? Төгслөө гэж бичиж болохгүй! Би, муу хорлонт Хорлогон хартай тооцоо хийгээгүй байна. Эхлээд би түүнтэй учраа ололцоно. Харин тэгэхэд л сая «Төгслөө» гэж бичиж болно гэж сандран хэлэв.

	— За, за үзэлц, үзэлц. Юу л болдог бол доо? гэж би хэллээ.

	— Юу болоод байхсах юмгүй! Харж л байгаарай! гэв.

	Тэгтэл үнэхээр ч бүх юм амархан бүтэх байсан юм санжээ.

	Маргааш өглөө нь Гена, Галя, Бөмбөрүүш гурав Хорлогон хар эмгэний хашаанд очицгоолоо. Гартаа том том, өнгө өнгийн хийлсэн бөмбөлөг барьцгаасан байлаа.

	Энэ үед Хорлогон хар сандал дээр суун, ээлжит хар хэргээ төлөвлөн суужээ.

	— Танд бид бөмбөлөг бэлэглэх үү? гэж Бөмбөрүүш ам нээлээ.

	— Зүгээр үү?

	— Зүгээр байлгүй яах вэ!

	— За тэг! гээд эмгэн Бөмбөрүүшийн гар дахь хамаг бөмбөлгийг шүүрч авлаа. Тэгээд,

	— Гартаа л нэг оруулбал буцааж өгнө гэж ярихгүй шүү! гэж мэдэгдлээ.

	— Дахиад авах уу гэж Галя асуув.

	— Авъя!

	Одоо бол эмгэний гарт хоёр хэсэг боодолтой бөмбөлөг очсон бөгөөд түүнийг бараг л газраас хөөргөчих гээд байв.

	— Өөр бөмбөлөг авах уу? гээд Гена өөрийнхийгөө эмгэнд сарвайлаа.

	— Авалгүй яах вэ! 

	Генагийн бөмбөлөг ч бас шунаг эмгэний гарт очлоо.

	Тэгсэн хоёр биш бүр гурав болсон нөгөө боодолтой бөмбөлгүүд эмгэнийг газраас хөөргөн одлоо.

	Хорлогон хар газраас аажимхан хөөрч, үүлсийн тэртээ нисэн одов.

	— Үгүй ээ, би тэнгэр лүү явахгүй гэж эмгэн хашхирна.

	Гэвч оройтсон байжээ. Салхи түүнийг улам дээш хөөргөн авч одлоо.

	— Дээрэмчид! Би гайгүй эргээд ирнэ ээ! Та нарт би нэг үзүүлээд өгнө өө! Амар заяа үзнэ вий та нар! гэж хашхирсаар л байлаа.

	— Үнэхээр эргээд ирэх юм биш байгаа. Тэгвэл ёстой амар заяа үзэхгүй шүү гэж Галя Бөмбөрүүшээс асууна.

	— Бүү зов. Салхи түүнийг бүр хол аваад явчихна. Хүний тусламжгүйгээр эргэж ирнэ гэж санахын ч хэрэггүй. Тэр одоогийнх шигээ хорлонтой, ааш муутай байх юм бол түүнд туслах хүн нэг ч гарахгүй, тийм болохоор манай энэ хотод эргэж ирнэ гэж бодох ч хэрэггүй биз. Бид түүнийг ёстой болгож тавиа биз? гэв.

	— Ёстой тэглээ гэж матар дуугарав.

	— Болгож өглөө гэж Галя санаа нийлэв.

	Тэдний үгийг сонсоод би арга буюу гартаа харандаагаа авч

	 

	ТӨГСӨВ.

	 

	гэдэг цор ганц богинохон үг бичихээс өөр үггүй боллоо.

	Энэ удаа хэн ч надад садаа болсонгүй. Ийнхүү гүйцэх нь тэр.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

